Ya surat ne Pablo kadatu
mangurug ka

Roma

1 1lya e Pablo wa bobonan ne Jesu-Cristo, nga pinili na nga
pinagbalin na ka apostol na nga mangibabanan kiya Napiya nga
Damag ga pepakammu ne Dios.
2 Ay idi ya Napiya nga Dadmag, ay nekari na kitun kam. Nepestrat
na kadatu pagbabanén na kitun kadatu libru wa nesur-sarat da. 3 Ay
idi ya Napiya nga Damag, ay mepanggap ke Jesu-Cristo wa Apu tada
nga nepeana ka gakagaka natu Ari David. 4 Ay nu mepanggap kiya
kinaDios na, ay nepakammu wa aggina ya An-ana ne Dios gapu kitu
kababalin na nga nepassingan na kitu nelaltu na. 5Ay gapu kaggina, ay
pinagbalin na nge Dios ka apostol na gapu ki agkalla na, ay se iya pe yin
ya mangibabandn ka mepanggap kaggina kadaya akkan Judyu, ta senu
adu daya mangurug se mangikurug ke Dios. Ay dikod maday-dayaw pe
ya ngégan na. 6 Ay merdman kayu kiyanin na iRoma kadatu akkan Judyu
wa nan ku, dakayu wa naayaban na magbalin ka tolay ne Jesu-Cristo.
7Ay dikod nagstrat ta kadakayu ngdmin na pinili ne Dios nga tolay na
ka Roma nga pa-pagan na. Ay e Dios nga Ama tada se Jesu-Cristo wa Apu
tada din nala ya magkalla se mangap-kappiya kadaya ur-uray nu.

Ya kar-kararag ne Pablo se iya palanu na

8Ya munna nga kagiyan ku, ay magiyaman na ke Dios gapu ke

Jesu-Cristo gapu kadakayu ngdmin na mangurug, ata nepakammu

ki ngdmin giyan kidi kalawagan ya angngurug nu kaggina. 9Kurug

nga siddadamdam ma peyang kadakayu kiya agkar-kararag ku. Am-
ammu ne Dios idi nga ittu ya pagsir-sirbiyan ku ki ngdmin uray ku kiya
angngibabanan ku kiya Napiya nga Ddmag mepanggap kiya An-ana na.
10 Ay kdda nga panagkar-kararag ku, ay ag-agngan ku peyang, nga gapu
kiya kinamaru ne Dios, ay palubtisdn na kuma ngin na maggagiyam

kadakayu. 11 Ata piyan takayu tutu wala nga masingan, ta senu mestru
kadakayu daya nepakammu naya Ispiritu ne Dios kiya nga ittu din ya
mamaligda kiya angngurug nu. 12Napiya panang nu magsisinneng tada
kiyan na oras. Bumagkad ya uray nu gapu ki angngurug ku, ay ummaén
na pe, bumagkad pe ya uray ku gapu ki angngurug nu.

Ya rabbang ne Pablo wa ibabanan kadaya ngamin tolay

13 Ay ipakammu kadakayu wawwagi nga nasansan na ala nga
magasiggagayam kadakayu, ngamay ka panda kadedi, ay &wan ku
wala nga kedaw-ar. Ta piyan ku kuma nu atan da pe mapasurut ku wa
mangurug kadakayu, nga umman kitu nawa kitu kowad ku kadatu
duddiima nga akkan Judyu nga ing-ingngayan ku. 14 Ta karbangén ku ya
mangibabanan ki Napiya nga Ddmag kadaya ngamin tolay, nga umman
kadaya nagubirnuwén se daya akkan, oray pe kadaya atan ddal se dwan.
15 Ay ittu ya gapu na nga matoran na in na mangibabanan kadakayu wa
iRoma pe kiya kurug ga mepanggap ke Jesu-Cristo.

16 Ata akkan ku kipattdn ya mangibabanan kiya Napiya nga Damag
mepanggap ke Jesu-Cristo, ata ittu yan ya kepassingannédn naya
ammanakabalin ne Dios nga mangala kadaya ngdmin na mangurug ke
Jesu-Cristo. Munna daya Judyu wa kebabandnan nedi se la daya akkan
Judyu. 17Ta idi ya Napiya nga Ddmag ya pakammuwén tada nga kurug
ga gapu ke Jesu-Cristo ya angngibildng ne Dios kadaya tolay ka naméru,
gapu wala ki angngurug tada ke Jesu-Cristo, nga ummaén kiya nan na
kiya nestrat ta babanan ne Dios nga, “Daya nebildng ne Dios ka namaru
gapu ki angngurug da, ay magbiyag da,” nan na.

Ya basul daya ngamin tolay

18 Ngamay nepakammu ne Dios ya angngaltisaw na kadaya tolay
gapu kadaya bas-bésul se kinadake da ki annipad da kiya kepakammu
naya kurug ga mepanggap kaggina. 19 Ay tiya panisan nada, ata
nawad-wada kaggida ya mepanggap ke Dios, ta newada na nga
mismu kaggida.® 20 Ta nanggayét kitu nammarsuwa ne Dios kidi ya
kalawagan ya nekepakammu panang naya di masingan se &wan panda
nga ammanakabalin na se iya kinaDios na. Ay nepakammu na yan na
ammanakabalin na gapu kadaya ngdmin na neparsuwaan na. Dikod
awan da tutu wala nga pamalilidn kiya pannakapéanis da.

21Ta oray nu ammu da nge Dios, ay akkan da pinatag ya kinaDios na,
se akkan da nagiydman kaggina. Ay awan sur-surbi pe yin daya pan-
pantnut da, ay se nadakeé daya lam-lamtan da. 22Néan da nga aggida ya
kasiriban nin, ngamay nagbalin da ka ang-ang. 23E Dios nga di mataatay

a1:19 Ya piyan na nga kagiyan ay ammu da nge Dios ngamay akkan da nga kinur-kurug.

kuma ya dayawan da, ngamay ittu da médn kammin na day-dayawan daya
awan biy-biyag ga sinan tolayan se daya sinan an-ant se panda ngala nga
sinan animal se alolag.

24 Ay gapu lugud kiya kinadakeé daya kuk-kuwaan da, ay pinagdudoray
ne Dios da ngala nga mangwa kadaya nadake a lam-lammat da. Ay dikod
kuwaan da daya nakap-appat kiya isaisa kaggida. 25Pinataliyan da ya
kurug ga babandn nga mepanggap ke Dios ka busid. Ay daya pinarsuwa
mén kammin daya day-dayawan se pagsir-sirbiyan da, nga akkan na ya
namarsuwa kaggida, nga ittu kuma ya rabbang na nga day-dayawan ka
awan panda. Amen!

26 Ay ittu idi ya gapu na nga pinagdudoray ne Dios daya tolay kadaya
naalds nga kuk-kuwaan da. Ta oray daya pabeg ga babbay, ay kuwaan
da kiya isaisa kaggida daya akkan nepagangay nga kesurbiyan naya
kinababay da. 27Ay pada na pe kadaya lalldki, lusawan da ya meallay
kadaya babbay, ta ittu da man kammin pi-piyan kuwaan kiya isaisa
kaggida ya akkan nepagangay nga kesurbiyan naya kinalaldki da. Ay
dikod mapanis da, ta ittu yan ya supapa daya nadake a kuk-kuwaan da.

28 Ay gapu lugud ta di pagan-anu daya tolay nga bidbidan ya kurug
mepanggap ke Dios, ay pinagdudoray nada oray nadake tu panaglam-
lammat da, ay dikod kuwaan da ya nadakeé a akkan kuma rumbang nga
kuwaan da. 29 Atan kaggida ya ngamin baléki naya kinadake. Naagum
da se naésil da, ay pumatay da pe. Nariri da se makisaw-sawad da, ay se
magbusibusid da se maragliba da pe. 30Se pad-padasin da daya kasittolay
da. Ay lusawan da nge Dios, napangas da, makabandbag wanu nalagaw
da, managpasindayaw da, nalaing da nga maglam-lammat kadaya
kuwaan da nga nadake, ay se akkan da ikur-kurug daya mannakam da.
31 Akkan da mipat mangwa ka nadake. Akkan da pe magtungpal kadaya
kar-kari da, se &wan da nga amminya se agkalla kadaya kasittolay da.
320ray ammu da ngin kiya lintag ne Dios, nga daya tolay nga umman
kiyan nga panagbiy-biyag, ay rabbang da ya matay ka &wan panda, ay
kuwaan da kammala daya nadake, ay pagan da pe daya duddiima nga
mearat kadaya kuk-kuwaan da.

Ya angguwes ne Dios kadaya tolay

2 1 Ay mabalin na guwesan nu daya ummén kadayén na tolay. Ngamay
oray nu iin kayu, ay &wan nu paglisiyan kiya ammaénis ne Dios

kadakayu, ata daya kuk-kuwaan nu, ay pada na kam pe daya kuk-kuwaan

daya guwesan nu. 2 Ay ammu tada ma in na karbangan dayan na tolay

ya ammabasul ne Dios kaggida, gapu kadaya kuk-kuwaan da. 3Dalindn

nu kid dala nga nu pabastilan nuda ay akkan nakayu pabastilan ne

Dios, oray pada na kam ya kuk-kuwaan nu kiya kuk-kuwaan da. 4Wanu

keparutdn nu we Dios kiya kinamaru na tutu wala se kiya kinapasinsiya

na se kinadnus na. Akkan nu ammu nga ya kinamaru na, ay ittu kuma ya
mamakappoli kadakayu.

5Ngamay sabali man kammin ya ma-mawa, ata umman kayu ka
magurnung kampela ngin nin kadaya pamanisan ne Dios kadakayu kiya
algaw wa angngukum na, gapu kiya akkan nu akappoli se kiya kinastkir
nu. 6Kiyan na algaw pe, ay gun-gunaan ne Dios daya tolay ka mepan-
pannung kampela ngin nin kadaya kinuw-kuwa da. 7Ay biyadgan na ka
awan panda daya tolay ya nagan-anus nga nangwa kadaya napiya, gapu
kiya amminya da nga mapadayawan ke Dios se mabiyag ka &wan panda.
8Ngamay daya tolay ya baggi da kampela ngin nin ya pa-pagan da,
se pabeg nadake a kuk-kuwaan se akkan nangur-kurug kiya kurug ga
mepanggap kaggina, ay ya rungat se angngallisaw tutu wala ne Dios ya
masingan da. 9Mapar-parigatan se magpan-pannakit daya ngadmin tolay
ya mangwa ka nadakeé. Tawan kam kadaya Judyu. 1°Ngamay padaydwan
ne Dios, se iddan na ka napiya nga panaggur-uray daya ngamin na
mangwa ka napiya, Judyu da man se akkan. 11 Ata nagpada ya angwa ne
Dios kaggida, ata &wan na nga pagdudiiman.

12 Ay oray daya nakabdsul la akkan Judyu nga akkan makammu kitu
lintag tu Moses, ay mapéanis da pe. May akkan mebasar kitu lintag
tu Moses ya pannakaukum da. Ay datu tolay ya sumur-strut kadatu
lintag tu Moses, ay mebasar kadatun na lin-lintag ya kaukum da. 13 Ata
akkan wayya nga daya makagina ngala kadaya lin-lintag daya ibilang
ne Dios ka naméru, nu di daya tolay ya mangikurug kadaya lin-lintag
daya ibilang na ka d&wan basul. 14Daya akkan Judyu, ay 4wan da sur-
surtitan na lintag. Ngamay nu gapu kiya kinapiya naya lam-lammat da,
ay kuwaan da datu umman kadatu kag-kagiyan datu lin-lintag tu Moses,
ay mebilédng atan lintag da pe, oray &wan da nga sur-surtitan na nesurat
ta lintag. 15Ngamay mepassingan kadaya kuk-kuwaan da nga napiya, nga
atdn ki lammat da datu bil-bilin tu lintag, oray nu akkan da nagina. Gapu
kiya lammat da, ay melasindn da kampela ngin nu napiya onu nadake
ya kuwaan da. Kiya uray da, ay ammu da nu mapabésul da onu akkan,
16 nu iya algaw wa agpaukum ne Dios ke Jesu-Cristo kadaya tolay. Ay
ittu pe yan ya kag-kagiyan ku kiya angngibabanan ku kiya Napiya nga
Damag. Ay kiyan na algaw, ay maukum daya tolay sigun kadaya atan
kiya lammat da.

Pagmékad daya Judyu daya lin-lintag

17 Ay dakayu wa Judyu, ay ipas-pasinddyaw nu ya kinaJudyu nu, ay
pagmaékad nu pe ya akammu nu ke Dios, se ya anntrut nu kadaya lin-
lintag na. 18 Nan nu wa ammu nu win daya piyan ne Dios nga kuwaan nu,
ay se nan nu pe ya ammu nu daya napiya nga kuwaan nu ta nekagi ne
Dios kadakayu kiya lintag na. 19Nan nu pe nga dakayu daya magbaybay

kadaya akkan makammu ke Dios nga arig kilap, se dakayu pe ya éarig
mangwada kadaya arig ga atén kiya kagibattdn. 20N&n nu pe nga dakayu
ya magtugud kadaya kirdng ya pannakadwat da, ay se dakayu pe ya
magtugud kadaya nalabit pikam ma nakammu ki mepanggap ke Dios
nga ittu daya medrig kadaya anndna. Nan nu wa annung nu wa kuwaan
yéan, ata atan kadaya lin-lintag ya pakammuwan tada kadayan na kinur-
korugén. 21 Dakayu nga aggintu-tuigud kadaya duddima, tura nu akkan
matugidan daya baggi nu kampela ngin nin. Nan ku kidi 4ta ibabanan
nu wa nadake ya magtdkaw, may magtakaw kayu ma. 22 Dakayu ya
mangikagi nga nadake ya manalddag, ngamay manaladdag kayu ma!
Lusawan nu pe daya magday-dayaw kadaya sinan diy-diyos, ngamay
magtédkaw kayu ma kadaya templo da! 23Pagpasinddyaw nu ya akammu
nu kadaya lin-lintag ne Dios, ngamay akkan kadi bildng iap-appat nu
we Dios kiya akkan nu angngikur-kurug kadayén na lin-lintag? 24 Kurug
ga iap-appat nu, nga umman kiya ndn naya nestrat ta babanan ne Dios
nga, “Irupat daya akkan Judyu nge Dios gapu kadaya kuk-kuwaan nu wa
Judyu,” nan na.
25Nagpakdgit kayu ka pangimaddan nu wa dakayu daya tolay ne Dios.

Kurug ga napatag ya nagpakdtgit nu, nu ikur-kurug nu daya lin-lintag,
ngamay umman kayu kam kiya akkan nagpakdtgit nu akkan nu ikur-kurug
dayan na lin-lintag. 26 Dikod ibilang ne Dios ka tolay na, daya akkan Judyu
nu ikurug da daya bil-bilin naya lintag oray nu akkan da nagpakugit. 27Ay
dikod daya akkan nagpakugit ta mangikur-kurug kadaya lin-lintag, ay
aggida ya mamabdasul kadakayu wa Judyu wa nidddnén datu lin-lintag
se nengaganan ka tolay ne Dios, ta akkan nu kur-kurugan datun na lin-
lintag. 28 Ata ya agbalin ta ka Judyu, ay akkan nala gapu ta Judyu daya
mannakam ta, onu gapu ta nagpakugit ta. 29Daya kurug ga Judyu, ay
daya umanntgut kadaya piyan ne Dios ya kuk-kuwaan da. Ata akkan ittu
pa-pagan ne Dios ya agpakigit ta, nu di ya kaulis naya lam-lammat ta
gapu kiya Ispiritu na. Ay daya mapakuna nga tolay, ay e Dios ya mamatag
kaggida, nga akkan wayya nga daya tolay yala.

1“Ay nagan na lugud ya pangabdan daya Judyu kadaya akkan

Judyu, onu nagan naya pagpiyan naya agpaktgit ta?” mabalin ta
nga nan. 2May adu kurug ya pangabaan daya Judyu. Pangabdan da ya
ngamingamin. Ya munna nga pangabaan da, ay ya nangngipiyar ne Dios
kaggida nga Judyu kiya babanan na. 3 Ay mabalin na nén ta manin na,
“Mapaanna nu atan kaggida ya akkan mangurug kiya babandn na?” nan
ta. Paglikudédn nad pe ne Dios sin daya nekar-kari na kiya babanén na?
4May akkan! Ata makurug peyang nge Dios. Oray magbusid ngdmin
tolay, ay akkan aggina. Ata nan naya nestrat ta babanén na nga,

“Mepakammu kadaya ngamin tolay nga namaru ka gapu kadaya

ngamin na kag-kagiyan mu,”

nan natu pagbabananan ne Dios kaggina.

5“Ay mapaanna, nu ya agbas-basul tada nga Judyu, ay ittu ya gapu
na nga mepassingan tutu wala nga dwan bas-basul ne Dios? Di ummén
ka akkan naméru we Dios nu panisan nitta kiya agbas-basul tada?”
mabalin na nan ta pe. Nan ku kiyan ata umman kiyan ya aglam-lammat
daya tolay kidi ya kalawagan nga akkan mangikur-kurug ke Dios. 6 May
akkan! Ata nu akkan namaru nge Dios, ay mapaanna lugud ya angguwes
na kadaya tolay kidi kalawagan ni?

7Ay mabalin na ndn ta manin na, “Ay mapaanna, nu ya agbus-busid ku,
ay ittu ya gapu naya kepakammuwan panang naya kinadayaw ne Dios,
ta mammuwan panang daya tolay nga &wan na nga agbusid, ay tura nga
a mapabasul?” nan ta. 8 Nu mapakuna, ay nan tada lugud dala ngin a4
nga, “Magbas-bésul tada ta senu mepassingan panang pe ya kinaméaru
ne Dios,” nan tada. Ay atédn daya tolay ya magkuna nga kinagi kanu idi,
ka pamadake da kiya, ngamay mapabdsul ma daya mangisur-stru ka
umman kiyan ta ittu ya karbangén da.

Awan tolay ya namaru kiya arang ne Dios

9 Ay mapaanna lugud, medama kami nga Judyu kadaya akkan Judyu?
Ngamay akkan, 4ta nakagi ma in na ngdmin Judyu se daya akkan, ay
arig da ya itur-turayan naya panagbas-basul, 19nga nédn naya nestrét ta
babanan ne Dios nga,

“Awan tutu wala oray isa nga tolay ya namaru ki pagsisinnan ne
Dios. 11 Awan tolay ya makammu ki napiya, ay &wan tutu wala ya
maminya nga mangammu kiya mepanggap ke Dios. 12 Summiyési
da ngamin, se pabeg nadake daya kuk-kuwaan da. Awan nala oray
isa nga mangwa ka napiya. 13 Ay daya muatung da, ay medarig kiya
sillulukat ta pansiyon na magalibaba ya buyu na, ata nadake daya
bal-balitan da. Mangas-kasaba da pe. Ay ummaéan ka nagdita daya
aggun-uni da. 14 Akkan da nga min-induwan na mangagi kadaya
natakit se nadake a Gini. 15Nala-lapat tala kaggida ya pumatay.

16 Ay oray kawa naya kap-kapannén da, ay pagpannakitan da daya
tolay, se aggida ya mangdadéal kiya biy-biyag da. 17Awan da nga
amminya nga magkikinnapiya. 18 Ay &wan da pe ya aggansing ke
Dios,”

nan na.

19Datu lin-lintag, ay para kadatu nangiddanan ne Dios, ta aggida ma
ya mangikur-kurug kadatun, ay dikod oray iinna, ay &wan da rasurason
nu iya angngukum ne Dios kadaya ngamin tolay. 20 Ata &wan wayya nga
tolay ya mebildng ka namaru ki ardng ne Dios gapu kiya angngikur-
kurug na kadatun na lin-lintag, ata gapu kadatun na lin-lintag, ay
mammuwan ta nga nakabéasul ta.

Ya akkan ammabasul ne Dios kadatada

21 Ngamay kidi yin, ay nepakammu win kadatada nu mapaanna ya
akkan ammabdésul ne Dios kadatada. Ay sabéli kampela ngin nin kiya
angngikurug kiya lintag oray nu nekag-kagi datu pagbabananan ne Dios
dedi kadatu libru da nga nekesuratan kam datun na lin-lintag. 22 Ay iyan
na akkan ammabasul ne Dios kadatada, ay gapu wala kiya angngurug
tada ke Jesu-Cristo. Dikod oray iinna ya mangurug kaggina, ay akkan na
mapabdsul lin. Ay &wan meddma kidi, 23 4ta ngdmin tolay ay nakabasul
da ma ngdmin. Awan oray isa nga annung na nga meraman kiya
kinadayaw ne Dios. 24Ngamay gapu kiya agkalla na kadatada, ay akkan
tada ngin mapabésul. Ay akkan ta masapul la subalitdn yan na agkalla
na. Mawa yan gapu ke Jesu-Cristo, ta aggina tu nebasu gapu kadaya bas-
bésul tada. 25 Aggina tu nebon ne Dios nga nebasu gapu kadatada. Mippa
daya bas-basul tada gapu kiya ddga na, may masapul la mangurug tada
kaggina. Kinuwa ne Dios idi ka angngipassingan na kiya kinamaru na,
ata kitun na al-algaw, ay inan-antisan na se pinagdudoray na daya bas-
bésul daya tolay. 26 Ngamay kiddi yin, ay akkan na nga pabastilan daya
mangurug ke Jesus, ka angngipassingan na nga kurug ga nalintag.

27 Ay nagan na lugud ya pagpasindayaw tada kiddi yin? Awan a! Ata
ya akkan ammabdasul ne Dios kadatada, ay akkan gapu kadaya ma-mawa
tada nga napiya, nu di gapu wala ki angngurug tada ke Jesu-Cristo.

28 Ata nammuwan tada ma in nga akkan mapabdésul ya tolay, gapu kiya
angngurug na,® nga akkan gapu kiya angngikurug na kadatu lin-lintag.

29 Ay akkan wayya nga tittu daya Judyu ya kepapannan nedi, 4ta e
Dios ay Dios pe daya akkan Judyu, 304ta sissa ma nga Dios. Ay gapu kiya
angngurug daya Judyu se akkan Judyu ke Jesu-Cristo, ay akkan nada
pabastlan. 31 Ay oray nu mapakuna, ay akkan tada wayya nga makuna
nga d&wan sur-surbi kadatada datu lin-lintag gin. Ata ya kurug na, ay
mepassingan tada ya kinur-korugan datun na lin-lintag.

Tu nangngibilang ne Dios kitu Abraham ka namaru

1 Ay nu mepanggap kitu Abraham, nga apuapu mi nga Judyu, ay nadgan
lugud ya makagi tada? 2 Ata nu nebildng ka namaru gapu kadatu
kinuw-kuwa na, ay annung na ya magpasindayaw. Ngamay akkan ma ittu tu
gapu na, ay tiya akkan na mabalin ya magpasindayaw kiya arédng ne Dios.
3 Ata nan na ma kiya nestirat ta babanan ne Dios nga, “Kinurug tu Abraham
tu kari ne Dios, ay dikod ittu tu gapu na nga nebilang ne Dios ka namaru.”
4Ya midde kiya magubra, ay akkan mebilang nga pagkalla kaggina,
ata ittu ma lugud ya tangdan na. 5Ngamay bilang nga pagkalla ne Dios

b 3:28 Angngurug na ke Jesu-Cristo ya piyan na kagiyan kidi.

ya angngibilang na ka naméaru kadaya tolay gapu kiya angngurug da

kaggina nga mamakawan kadaya bas-basul da, nga akkan gapu kadaya

kuk-kuwaan da nga napiya. 6 Ay oray tu Ari David, ay ndn na nga

maganggam ya tolay ya ibilang ne Dios ka namaru akkan gapu kadaya

kuk-kuwaan na nga napiya, nu di gapu ki angngurug na, 4ta nan na nga,

7 “Maganggam daya tolay ya pinakawan ne Dios sin, se daya nippa na

daya bas-basul da. 8 Maganggam daya tolay ya kinaligpanan ne
Dios daya bas-basul da ngin,”

nan na.

91di kadi nga panagganggam, ay midde yala kadaya nagpaktgit?

Akkan! Nu di pe kadaya akkan pikam ma nagpakugit nga mangurug ke

Dios. Ata ammu tada ngin na nebildng ne Dios ka naméaru tu Abraham

gapu wala kitu angngurug na. 10 Ay nawa idi kitu Abraham kitu akkan

na pikam ma nagktgit. 11 Ay tu nagktgit tu Abraham, ay ittu tun

tu pangimaddéan na nga nebilang ne Dios sin ka namaru, gapu kiya

angngurug na kaggina kitu akkan na pikam ma nagkdtgit. Ay dikod, tu

Abraham ya 4rig ama ngamin daya ibilang ne Dios ka namaru gapu ki

angngurug da, oray akkan da nga nagpakugit.

12 Ay aggina pe ya bildng ama daya nagpakugit, akkan nala gapu ta
nagpakdtgit da ngin, nu di gapu kiya angngurug da nga ummaén kitu
angngurug na kitu akkan na pikam ma nagktgit.

Datu nekar-kari ne Dios kitu Abraham gapu kitu angngurug na

13 Ay nekari ne Dios kitu Abraham se kadatu gakagaka na, nga
mepakin-kuwa kaggida idi ya kalawagan. Nekari na yan akkan gapu ki
angngikurug na kadatu lin-lintag tu Moses, nu di gapu kiya angngurug
na, nga ittu tu gapu na nga nebildng ne Dios ka namaru. 14 Ay nu kadaya
mangikur-kurug kadaya lin-lintag ya kepakin-kuwaan naya kalawagéan,
ay di lugud da d&wan sur-surbi naya angngurug, ay se bilang &wan pe yin
sur-surbi naya namnamdan da nga kari ne Dios? 15Ay daya lin-lintag ya
gapu naya angngallisaw ne Dios kadaya tolay. Ay awan tolay ya makagi
nga di mangur-kurug ki lintag nu &wan ya lintag.

16 Ay tliya, datu nekari ne Dios, ay mepanamndma ngala kadaya
mangurug kaggina, ta senu mepassingan na pagkalla na ngala datun na
kari na. Nesip-sipata na kaggina kampela ngin nin, nga tungpélan na tun
na kari na kadaya ngdmin na mangurug kaggina, nga ittu daya bilang nga
gakagaka tu Abraham. Ay dayan na bildng gakagaka tu Abraham, ay daya
mangikur-kurug kadaya lin-lintag se daya mangurug ke Dios, nga umman
kitu inangngurug tu Abraham. Ata aggina ya arig ama tada ngamin.
17Nakagi yanin kiya nestrat ta babanan ne Dios kane kagiyan ne Dios ke
Abraham ya, “Ikaw win ya ama daya adu wa tolay kadaya nagbal-balaki
nga ili,” ndn na. Aggina kurug ya ama tada kiya arang ne Dios nga ittu ya

The New Testament, Genesis and Exodus in Isnag of the Philippines; 1st ed. © 2005, Wycliffe Bible Translators, Inc.



Roma 4,5 500

kinurug na. E Dios sala ya makapaltu, se aggina ngala ya makapaltuwad
kadaya awan. 18 Oray nu &wan namnama tu Abraham nga makapitut,

ay nangurug kammala kitu nekari ne Dios kaggina nga magbalin ka ama
daya adu wa tolay kadaya nagbal-balaki nga giyan. Kinagi ne Dios kaggina
nga, “Ummaén kiyan ya kaadu daya magbalin ka ptitut mu,” ndn na kane
ipassingan na kitu Abraham ya kaadu daya bittuwan.

19 Ay kitun na nangngagi ne Dios, ay nakapsut tu baggi natu Abraham
min, ta moli magatut tu dagun na ngin. Ay tu Sara nga atdwa na, ay
akkan magan-ana. Ngamay oray nu mapakuna, ay akkan wayya nga
kumapsut tu angngurug na ke Dios. 20 Akkan nagduwaduwa kitu nekari
ne Dios kaggina, nu di lugud da lumigda tu angngurug na, se dinay-
dayaw na nge Dios. 21 Ata kinurug na tutu wala nga mawa ne Dios nga
tungpalan ya kari na. 22 Ay tttu nebilang ne Dios ka namaru gapu kitu
angngurug na kaggina.

23Ngamay tu nan na kitu nestirat, ay akkan nala aggina tu nan na nga
mebiladng ka namaru, 24 4ta mepapan pe kadatada tun. Mebilang ta pe ka
namaru ki ardng ne Dios nu mangurug ta kaggina. Aggina tu namaltu
kammin ke Jesus nga ittu ya Apu tada, 25nga ittu pe tu pinapatay da
gapu kadaya bas-bésul tada. Ay se yala nga pinaltu kammin ne Dios, ta
senu akkan tada mapabéasul lin.

Tu nekekappiya tada ke Dios

5 1Ay dikod, gapu ta napakawan tada ngin kadaya bas-basul tada
gapu kiya angngurug tada, ay nekappiya tada ngin ke Dios gapu
kitu kinuwa ne Jesu-Cristo wa Apu tada. 2Gapu kaggina, ay nammuwan
tada ngin ya kinamaru ne Dios nga ittu ya pagang-anggamman tada.
Ay maganggam tada pe gapu pe ki agnamnama tada kiya kerdman tada
kiya kinaddyaw ne Dios. 3 Ay akkan nala ittu yan ya paganggamman
tada, nu di tada pe ya maganggam gapu kadaya kapar-parigatan tada,
ata ammu tada nga tumurad tada gapu kadayan na kapar-parigatan tada.
4 Ay nu magturad tada, ay ammu tada nga pagan nitta nge Dios, ay dikod
umab-abay ya agnamndma tada. 5 Ay akkan tada nga mabala kiyan na
namnamadan tada, ata piyan nitta nge Dios. Ay nepakammu na yan na
amminya na kiya nangngialiibu na kiya Ispiritu na kadatada.

6 Ay kitu &wan tada pikam ma maba-baal, ay nebasu we Cristo kitu
nidang na nga algaw gapu kadaya maragbésul. 7Awan kid ya mayét
matay gapu kiya isa nga tolay oray nu naméaru. Ngamay mabalin na atan
da nga maketurad. 8 Ngamay nepassingan ne Dios ya amminya na tutu
wala kadatada, ta kitu maragbas-basul tada pikam, ay nepaltbus na nga
matay ye Cristo gapu kadatada. 9Ay gapu kitu nekatay na, ay nebildng
nitta nge Dios sin ka namaru. Tya abay panang ya namnama tada nga
ilisi nitta kiya ammanis ne Dios kadaya maragbas-basul.

10Datada, ay bildng tada ya kagtira ne Dios kitun. Ngamay kidi yin,
ay nekappiya nitta ngin kaggina gapu kitu nekebasu naya An-ana na. Ay
tliya innanamén tada tutu wala nga melisi tada kiya ammaénis ne Dios,
ata sibbibiyag. 11 Ay akkan nala tittu yan! Maganggam tada ke Dios gapu
ke Apu Jesu-Cristo, nga ittu ya gapu naya nekekappiya tada ke Dios.

Ya nekeraman tada kitu kinuwa de Adan se Cristo

12 Gapu kitu nagbdsul natu nunna nga tolay kidi kalawagan, ay atén
nin ya panagbas-basul kadaya ngédmin tolay. Gapu kitun na nagbdsul na,
ay atan pe yin ya pannakatay daya tolay. Tlya matay tada ngadmin na
tolay, ata nakabasul tada ngdmin lugud. 13 Ya panagbas-basul, ay awe
uwad din kadaya tolay oray kitu &wan pikam datu lin-lintag, ngamay
akkan pinabasul ne Dios datu tolay kitun, 4ta &wan lugud pikam datu
pagbas-basaran na nga lin-lintag. 14 Ngamay natay kammala datu tolay,
nanggayat kitu Adan panda kitu Moses, oray datu tolay ya sabali kampela
ngin nin ya basul da kitu basul natu Adan.

Tu Adan, ay ummén ka mepada ke Jesu-Cristo.© 15Ngamay sabéli ma
kampela ngin nin ya mawa naya agkalla ne Dios kadatada, kiya mawa
gapu kitu nagbasul tu Adan. Ata oray pannakatay daya tolay ya binga
natu bésul tu Adan, gapu ki agkalla ne Jesu-Cristo, ay napa-patag panang
ya idde ne Dios kadaya ngamin tolay gapu pe kiya agkalla na.

16 Ay gapu kiyan na agkalla ne Dios, ay napsilan nala ya kawaan tada kuma
nga tolay gapu kitu basul natu Adan. Gapu kiya sissa nga basul tu Adan, ay
napabésul ngdmin tolay. Ngamay kidi yin, oray adu daya bas-basul daya tolay,
ay mebilang da ka namaru gapu kiya agkalla ne Dios, ta mapakawan da ngin.

17Gapu kitu basul kampela tu Adan nin, ay arig itur-turayan naya
pannakatay daya ngamin tolay, ta matay tada ma. Ngamay napa-patag
kammin ya kinuwa kampela ne Jesu-Cristo win. Ata ngdmin daya
mangawat kiya idde ne Dios gapu kiya agkalla na tutu wala, ay magbiyag
da nga maginnandma kiya biyag ga &wan panda. Ay yan na idde na ay ya
akkan na ammabésul kadatada.

18 Ay dikod, nu gapu kiya basul naya isa nga tolay, ay mapabésul daya
ngamin tolay, ay umman pe gapu kiya kinuwa naya isa nga tolay, ay
mebiladng da ka naméru ki ardng ne Dios, ata mapakawan da ngin. Dikod
magbiyag da ka &wan panda.

19Gapu kitu akkan nangngikurug tu Adan ke Dios kitun, ay napabéasul
daya ngamin tolay. Ay umman pe, gapu kiya angngikurug ne Jesu-Cristo,
ay adu daya mebildng ka naméru ki arang ne Dios.

20 Ay awe kammala makabésubéasul datu tolay yin kitu &wan pikam datu
lin-lintag. Ay kane atén datu lin-lintag, ay ummén ka umadu ya bas-basul

¢ 5:14 Bilang magpéada da, ata meraman ngamin tolay kiya kinuwa da nga duwa.

datu tolay ata mepakammu kaggida daya ngamin na bas-basul da. Ngamay
nu umadu ya basul, ay umabay panang pe ya agkalla ne Dios. 21 Gapu kiya
panagbas-basul nga ittu ya batug mangitur-turdy kadaya tolay, ay tiya atan
ya pannakatay. Ngamay bildng natli-turay ya agkalla ne Dios, ta mabalin ta
ngin ya magbalin ka namaru ki ardng na, ay se mepagbiyag tada kaggina
ka d&wan panda gapu kiya angngurug tada ke Jesu-Cristo wa Apu tada.

Sibbiyag tada gapu ke Cristo

1Ay inna lugud ya kuwaan tada. Itul-ttiluy tada kammala ya

makabésubasul ta senu umabaabay ya agkalla ne Dios? 2 Akkan
4! Ata arig tada ya natay yin nu mepanggap kiya panagbas-basul, tiya
akkan mabalin na itul-tdluy tada ya makabasubasul. 3 Akkan nu kadi
am-ammu nga ngamin tada nga nabawtisaran nin ka pastrut ne Jesu-
Cristo, ay arig tada ya netangatay kaggina? 4 Ay tiya arig tada pe ya
netangataman kaggina. Dikod, nu mapaanna tu nelaltu kammin ne Cristo
gapu kiya ammanakabalin ne Dios, ay umman pe kadatada, napabaru pe
ya kabiy-biyag tada ngin.

5Ata nu arig tada ya natay umman kitu nekatay na, ay minnandma
nga lumtu tada nga umman kaggina. 6 Ay ammu tada nga tu dadan na
kinatutolay tada, ay arig ga netangelansa kaggina kitu krus ta senu
mapandanan nin ya agbas-basul tada se akkan tada arig ga asassu naya
panagbas-basul. 7Ata daya natay yin, ay &wan da wayya nga agbéasul lin.
8Ngamay nu netangatay tada ke Cristo, ay innanaman tada nga mepagbiyag
tada pe kaggina. 9Ay ammu tada nga e Cristo, ay linumtu kammin, ay
akkan mataatay yin, 4ta &wan turdy naya pannakatay kaggina ngin. 10 Ay tu
nekatay na, ay panggap kadaya bas-basul tada nga tolay. Ngamay sibbiyag
kidi yin senu mepagbiyég tada pe ke Dios. Ay itun na nekatay na, ay annung
na tunin para kadaya ngamin tolay, ay panda na tunin pe. 11 Ay tiya
masapul la ibildng nu ya baggi nu ka natay yin panggap ki panagbas-basul.
Ngamay sibbiyag kayu para ke Dios gapu ki angngurug nu ke Jesu-Cristo.

12 Ay dikod kuspan nu win ya agbas-basul nu. Ay akkan nu win ikur-
kurug daya nadake a as-asikkuwaan naya baggi nu. 13 Ay akkan nu
ipalibus nga mausar oray nagan na nga parte naya baggi nu kiya nadake,
nu di nu kuma nga ipiyar ya baggi nu ke Dios, ta senu tittu wala daya
napiya daya mawa nu ta ittu yan ya masapul la kuwaan nu, ta arig nu ya
natay nga pinaltu ne Dios sin. 14 Ata masapul la &wan kuma turdy naya
panagbas-basul kadatada, ata ya angngurug tada, ay akkan gapu kadatu
lin-lintag nu di gapu kiya agkalla ne Dios.

Ya angngipinnoray tada kiya baggi tada ke Dios

15 Ay paanna kiddi yin, makabasubéasul tada ndd pikam mala gapu
ta akkan daya lin-lintag ya kur-kurugan tada, nu di e Dios gapu kiya

kinamaru na? Akkan &! 16 Ata ammu nu ma nga nu ikur-kurug nu ya

isa nga tolay kiya ngamin, ay bilang nga asassu nakayu. Ay umman pe
kiyan ya kawaéan tada. Annung tada ya paasassu kiya panagbas-bésul,
ngamay pannakatay ka &wan panda ya supdpa kadatada, onu paasassu
tada ke Dios ta senu ibilang nitta ka naméru. 17Ngamay magiyaman na
ke Dios, ata oray nu arig nu ya asassu naya panagbas-basul kitun, ay sur-
surtitan nu tutu wala kiddi yin ya napiya nga sur-stiru wa nett-tugud din
kadakayu. 18Kiddi yin, ay neadayyu kayu win kiya panagbas-basul, ay
napiya peyang daya kuk-kuwaan nu.

19Daya nekag-kagi ku win, ay neérig ku kiya kurug ga gagangay tada
nga tolay, ta ittu kampela ngin ya maawatan nu. Kitun, ay nadake ya
agbiy-biyag nu, ata nepaltibus nu daya baggibaggi nu wa mangwa kadaya
ngamin nadake. Ay dumake ala nga dumake datu kuk-kuwaan nu kitun.
Ay kidi yin, ay ipiyar nu wala ke Dios ya baggibaggi nu, ta senu daya
napiya ngala ya ma-mawa nu win. Ay dikod mepassingan nga kurug ga
namaru kayu win.

20 Ay kitun, ay pabeg nadakeé daya kuk-kuwaan nu, ay &wan nu wa
lammat nga mangwa kadaya napiya. 21 Ngamay d&wan nu ma a nagun-
gun-ud kadatu kinuw-kuwa nu kitun, 4ta pannakatay ma ya supapa
datun. May kidi yin ay kipattdn nu datun nin. 22 Ay kidi yin na neadayyu
kayu win kiya panagbas-basul, ay nagbalin kayu win ka arig ga asassu
ne Dios, ay nebildng nakayu ka naméaru win, ay se nepanamnima na
kadakayu win ya agbiyag nu ka &wan panda. 23 Ata ya supapa naya
panagbas-basul, ay pannakatay ka &wan panda ngamay ya pagkalla
ne Dios, ay ittu ya kepagbiyag tada kaggina ka &wan panda gapu kiya
angngurug tada ke Jesu-Cristo wa Apu tada.

Akkan tada ittu ikur-kurug gin datu lin-lintag nu di e Dios sala

7 1 Amml nga maawatan nu wawwagi, idi ya kagiyan ku, ata ammu

nu ma ya lintag, nga ya angngikurug naya isa nga tolay kadaya lin-
lintag, ay kiya kasibbiyag na ngala. 2Umman kiya kawaan naya isa nga
babay ya atdn atdwa. Gangay na kiya lintag ga akkan makiatdwa ka sabali
nga lalaki nu sibbibiydg pikam ya atdwa na. Ngamay nu mabtikud din, ay
akkan na nga masépul la suritan nin ya lintag panggap kadaya nat-atawan.
3Ngamay mebilang nga makidalddag nu umatédwa ka sabali nga lalaki nu
sibbiyag pikam ya atdwa na. Ngamay nu nabtkud din, ay akkan mapabésul
lin oray umatawa manin, ay se akkan pe mebilang nga makidaladdag.

4Dikod wawwégi, umman pe kiyan ya kawaédn nu.? Arig nu ya
netangatay ke Cristo win, ay tlitya &wan sur-surbi yin daya lin-lintag

d7:4 Ya mangippa kiya turdy naya lin-lintag panggap kadaya magatédwa, ay ya
pannakatay.

kadakayu. Arig ga annung nu win ya umatdwa ka sabali. Arig ga annung
nu ya umatiwa ke Cristo nga ittu tu pinaltu ne Dios kane matay ta senu
pakedayadwan ne Dios daya ma-mawa nu. 5Kitu magbiy-biyag tada pikam
kitu dadan na kinatutolay tada, ay arig linukag datu lin-lintag daya nadake
a ar-arapdap tada nga ittu daya mangayuiyut kadatada kadaya ma-mawa
nga pannakatay ka &wan panda ya karbangan da. 6 Ngamay kiddi yin, ay
akkan datu lin-lintag gin ya ikur-kurug tada. Arig tada ya natay yin kiya
panagbas-basul nga ittu ya arig nangasassu kadata. Ay ttiya, ya agsirbi tada
ke Dios, ay akkan umman kadatu kagiyan datu lin-lintag, nu di ummaén
kiya piyan naya Ispiritu nga ittu ya gapu naya baru wa biy-biyag tada.

Daya lin-lintag ya pakammuwdn tada kiya basul tada

7Kurug ga akkan ku kuma nammuwén na maragbasul la nu &wan
datun na lin-lintag. Akkan ku kuma nammuwén nu nagan naya umsil
nu akkan nan naya lintag ga, “Akkan mu asilan daya kuw-kuwa daya
kasittolay mu,” nan na. Ay oray nu mapakuna, ay akkan tada nédn nga
nadake datun na lin-lintag. 8 Ngamay nammuwén ku daya ngamin
balaki naya &sil kane arig nalukdg ya nadake a ar-arapdap ku. Nu awan
kuma daya lin-lintag, ay &wan ta kuma pe ya pakabasilan. °Iya ay
nagbiydg ga kitun na &wan na lam-lammat mepanggap kadaya lin-lintag.
Ngamay kane inumbet tu pannakadawat ku kadatun na lin-lintag, ay arig
linumtuwdad ya bésul, ata ittu tun ya nakammu ki kepapannan da. Ay
nammuwan ku pe yin na arig ku ya natay gapu kadatun na lin-lintag.
10 Ay datu lin-lintag ga nan ku wa mangappiya kiya biy-biyag ku, ay
nammuwan ku nga pannakatay ka &wan panda ya ipakammu na. 11 Dikod
tare ya nealilaw ka panggap ki basul gapu kadatun na lin-lintag. Ay gapu
kadatun na lin-lintag, ay nammuwan ku pe nga arig natay ya gapu ki
basul.

12Daya ngamin lin-lintag, ay &wan da sabasabag. Kustu dayén se
napiya da. 13Ngamay akkan na wayya piyan kagiyan nga, ya napiya man
kammin ya arig gapu naya pannakatay ku. Akkan gapu kadaya lin-lintag
ya pannakatay ku, nu di gapu ki basul nga ittu ya nammuwan tada pe
gapu kadaya napiya nga lin-lintag. Ay titu nammuwéan ku nu wa umman
tutu wala ya kinadake naya basul.

Ya mepanggap kiya kinatutolay tada

14 Ay ammu nga napiya daya lin-lintag ta gayat da ke Dios. Ngamay
makabdasul 1a ma kammala, 4ta itur-turayan na ya kinatutolay ku.
15 Akkan ku maawatan ya ma-mawa kiya. Ata akkan ku mawa daya
piyan ku wa kuwaan nga napiya. Ay daya lusawan ku, ay ittu da man
kammin daya mawa ku. 16 Ay nu lisawan ku daya nawa ku wa nadake,
ay maawatan na pagan ku daya napiya nga ma-mawa, ay se mepakammu

wa kurugan ku nga napiya datun na lin-lintag. 17Dikod oray nu maddi ya
uray ku, ay mawa ku daya nadaké gapu kiya kinatutolay nga atan kiya.

18 Ata ammu nga kiya kinatutolay ku kampela ngin nin, ay dwan
kammala ngin nin ya kinapiya. Ay napiya ya piyan ku, ngamay akkan
ku mawa ya mangwa kadaya napiya. 19 Akkan ku mawa daya napiya nga
asikkuwaan ku, ngamay daya nadake a lisawan ku kuma, ay ittu da man
kammin daya mawa ku. 20 Ay nu daya lusawan ku daya mawa ku, ay
akkan iya ya mangwa nu di ya panagbas-basul nga ittu ya atan kiya.

21Dikod td idi ya nammuwan ku wa ma-mawa kiya, nga nu daya
napiya ya asikkuwaan ku, ay sumil-sildsil pe ya nadake. 22 Ata kiya
urauray ku kampela ngin nin, ay pagan ku daya babanan ne Dios,
23ngamay mamud ku nga sabali kampela ngin nin ya piyan naya
baggi. Ay dikod &rig ga kaguraan naya uray ku ya baggi. Ay arig ku ya
asassuwan nedi ya kinatutolay ku, ata akkan ku mawa daya piyan naya
uray ku. 24 Ay mangallakalla a ala nga tolay! Ilinna nad dala ya makelisi
kiya kiya pagtungpalan ku wa pannakatay ka &wan panda! 25 Ngamay
magiyaman na ala ke Dios ta aggina ya makelisi kiya gapu kitu kinuwa
ne Jesu-Cristo wa Apu tada.

Ay tt lugud yéan ya ka-kawaan ku, nga kiya uray ku kampela ngin nin,
ay daya piyan ne Dios daya piyan ku wa surtitan, ngamay atan pikam ya
kinatutolay kiya nga ittu ya mamagbasul kiya.

Ya agpinnoray tada kiya Ispiritu ne Dios

1Ay dikod akkan nin na mapabésul daya ngdmin na makiapu ke

Jesu-Cristo. 2 Ata nu mangurug ta ke Jesu-Cristo, ay iturayan nitta
ya Ispiritu ne Dios. Ay dikod, akkan ya kinatutolay ta ngin ya arig ga
mangitur-turdy kadata nga makabas-basul. Ay biyadgan nitta pe yin ya
Ispiritu ne Dios, ay meadayyu tada pe yin kiya pannakatay ka dwan
panda. 3 Ata kinuwa ne Dios sin ya panggap datu lin-lintag ga akkan
nawa gapu kiya kinakapsut daya tolay. Ay ya inangwa na kiddi, ay nebon
na ya sissa nga An-ana na nga nagbiyag nga umman kadatada. Aggina
ya nebasu gapu kadaya bas-basul tada. Ay gapu kiyan na nekebasu na
ay nippa ne Dios ya turdy na basul kadatada nga tolay. 4Kinuwa na yan
ta senu matungpél ya nan tu lintag kadatada nga umanndugut tin kiya
Ispiritu ne Dios se akkan sumur-sirut tin kadaya piyan daya baggibaggi
tada.

5Ata daya tolay nga mangikur-kurug kadaya piyan naya baggibaggi da,

ay ittu da la pe ya lam-lamtan ya pagang-anggammaén daya baggibaggi
da kampela ngin nin. Ngamay daya tolay ya tt da la nga ikur-kurug ya
Ispiritu ne Dios, ay lam-lamtan da peyapeyang pe daya paganggamman
na. 6 Daya tolay nga ittu da la lam-lamtan daya pagkapiyaan daya
baggibaggi da kampela ngin nin, ay pannakesibna ke Dios ka &wan panda

ya tungpal da. Ngamay daya tolay ya ittu da la nga ikur-kurug ya Ispiritu
ne Dios, ay mepagbiyag da ke Dios ka &wan panda, ay se napiya ya aggur-
uray da. 7Ata daya tolay ya ti da la nga lam-lamtan daya piyan daya
baggibaggi da kampela ngin nin, ay bildng da ya kagtira ne Dios. Akkan
da nga ikur-kurug daya lin-lintag ne Dios, ay akkan da pe ya mabaal ya
mangikurug kadayan. 8 Ay akkan da pe ya mapaanggam me Dios.
9Ngamay nu dakayu, gapu ta atan kadakayu ya Ispiritu ne Dios, ay
umannugut kayu win kaggina, ay akkan nu win na ikur-kurug daya
piyan daya baggi nu kampela ngin nin. Ay daya awan ya Ispiritu ne
Cristo kaggida, ay akkan da nga tolay ne Cristo. 19Ngamay nu atan
ya Ispiritu ne Cristo kadakayu, ay bildng sibbiyag kayu ke Dios gapu
ta nebilang nakayu win ka namaru, oray nu matay kayu gapu kadaya
bas-basul. 11 Nu atdn kadakayu ya Ispiritu ne Dios nga ittu ya namaltu
ke Jesu-Cristo, ay paltuwan nakayu pe gapu kiya Ispiritu na nga atan
kadakayu.

12 Ay lugud wawwégi, masapul la akkan tada ikur-kurug gin daya
piyan daya baggibaggi tada. 13 Ata nu daya piyan daya baggibaggi nu
daya ikur-kurug nu, ay pannakatay ka &wan panda ya tungpal nu,
ngamay nu ya Ispiritu ne Dios ya pagpinnorayan nu, ay mapandanin nin
ya aggasikkuwa nu kadaya kelugén daya baggibaggi nu, ay mepagbiyag
kayu pe ke Dios ka &wan panda.

14 Ay ngamin daya petur-turayan kiya Ispiritu ne Dios, ay anndna ne
Dios da. 15Ata akkan wayya nga nealtbu ne Dios ya Ispiritu na kadakayu
ta senu makan-ansing kayu, nga umman kadaya asassu wa makan-ansing
kadaya apu da, nu di na nidde ta senu magbalin kayu ka annéna na.

Ay dikod makuna tada ya, “Ama!” nén tada ke Dios. 16 Ay ya Ispiritu ne
Dios kam ya mangipakammu nga kurug ga annana nitta nge Dios. 17 Ay
dikod, gapu ta annana nitta nge Dios, ay datada ya kepakin-kuwaan naya
ipangéni na kadaya annana na. Ay dikod mepagkuw-kuwa tada kadaya
ipakin-kuwa ne Dios ke Cristo. Ay meraman tada pe kiya kinaddyaw na,
basta mepagrigat tada kaggina.

Ya namnamadaan tada nga kapadayawan tada

18Kiya kampela ngin nin, nu ipdda tada daya kapar-parigatan tada kidi
ya kalawagén kiya kinadayaw nga midde kadatada ka langit, ay ur-tiray da
ngala. 19 Ay matordn ngamin daya parsuwa ne Dios kiya angngipakammu
na nu iinda tutu wala daya annana na. 20 Ata kitun, ay nawa nga nagbalin
ka d&wan sur-surbi daya ngamin parsuwa. Ngamay akkan wayya nga ittu
tu piyan da, nu di ittu ya piyan ne Dios nga kuwaan. Ngamay oray nu
napakuna, ay atan pikam ma namnama. 21 Ata mippa ya pannakarupl
dayan na parsuwa ne Dios, nga ittu ya gangay kawaan da kuma, ay se
meraman da kiya ammadayaw ne Dios kadaya annana na.

22 Ay panda kadedi nga al-algaw ngdmin daya parsuwa, ay umman
da ka magrig-rigat ta umman kiya agrig-rigadt naya manggi-gina. 23 Ay
akkan nala daya pinarsuwa na nga d&wan biy-biyag ya arig manggi-gina,
nu di datada nga naalubuwan nin kiya Ispiritu na, nga ittu ya nunna
nga nidde na kadatada. Mapar-parigatan ya uray tada kiya aggiddag
tada kiya angngipakammu na tutu wala nga datada daya annana na.

Ay ittu pe yanin ya angngulis na kiya baggi tada ngin. 24 Ata ittu yan

ya nepanamnama kadatada nga néla in. Ay akkan ta pikam néla yan na
namnamadan tada, dta akkan ta wayya nga namnamadan ya atan kadatada
ngin. 25 Ay dikod gapu ta akkan ta pikam ma masingan ya namnamaan
tada, ay magan-anus tada lugud da magiddag.

26 Ay ya Ispiritu ne Dios, ay sengan nitta peyang kadaya pagkapsitan
tada. Ata akkan tada ammu nu mapaanna kurug ya agkararag tada,
ngamay ya Ispiritu mismu ya makim-imalla ke Dios para kadatada. Ay
akkan makagi ki Gini yala ya angwa na. 27E Dios nga ittu ya makammu
kadaya ngamin na atan kadaya uray daya tolay, ay ammu na pe ya atan
kiya uray naya Ispiritu, nga ittu ya mangitni kadaya tolay ne Dios. Ay
umanntugut kiya piyan ne Dios daya kagiyan na.

28 Ay ammu tada ma nga ngdmingamin daya ma-mawa kadatada
nga maminya ke Dios, ay pagbalinan ne Dios ka pagkapiyadn tada nga
pinaldnu na nga ayaban. 29 Ata kitun kam, ay ammu ne Dios sin daya
mangurug kaggina, ay ittu dayan daya inayaban na nga pagbalinan na
ka umman ke Jesu-Cristo wa An-ana na. Dikod aggina ya bilang nga
manakam ma wagi daya ngdmin na pinagbalin ne Dios ka annédna na.

30 Ay datun na ammu na nga mangurug kaggina, ay inayaban nada, ay se
nada nga nebilang ka &wan na bas-bésul, ay se nada pe ya pinadayawan.

Awan makalipan kadatada kiya amminya ne Cristo

31 Ay dikod nagan na pikam mala ya makagi tada kidi, ay e Dios ya
sumeseseng kadatada! Atdn nad pikam mala nga makadba kadatada?
32E Dios ay akkan na netagana ya An-ana na, nu di na nepaltibus sala
nga matay gapu kadatada. Tt na nad agpa in itagana ya ngdmingdmin
kadatada nga umman kitu nangngidde na kiya An-ana na! 33Inna nad
pikam mala ya mamabasul kadatada kiya ardng ne Dios! E Dios ya
nangibilang kadatada nga pinili na ka &wan bas-basul. 34 Ay inna nad ya
mamabdsul kadatada! E Jesu-Cristo ndd? Ay aggina ma tu natay, ay se
yala nga linumtu kammin, nga ittu win ya atan kiya padne diwanan ne
Dios nga panguniyan tada kaggina.

35Dikod &wan lugud ya makalipan kiya amminya ne Cristo kadatada.
Oray man nu mapar-parigatan tada, onu atan pagpannakitan tada, ay
piyan nitta kammala. Ay oray man pe nu par-parigatan ditta gapu ki
angngurug tada kaggina, onu asippatayan ditta, ay piyan nitta. Ay pada

na kam oray nu molaolét tada, onu &wan tada nga pagkawas, onu atan
daya nakapap-panansing nga ma-malamén tada. Dikod awan lugud ya
makalipédn kiya aminya ne Cristo kadatada. Akkan daya kapar-parigatan
tada, onu daya pagpannakitidn tada, onu daya amar-parigat da kadatada
gapu ki angngurug tada kaggina. Ay oray man nu asippatayan ditta,
onu molaolat tada, onu &wan tada pagkawas, onu atan daya nakapap-
panansing nga ma-malamén tada, ay piyan nitta kammala. 36 Ay
nepakammu dayanin na ma-malaman tada oray kitun kam, ata nadn na
kiya nestrat ta babanan ne Dios nga,

“Gapu kikaw, ay as-asippatayan dakami ki peyang algaw. Meéarig

kami kadaya karneru wa isag-sagana da nga partiyan,”

nan na. 37 Ay ngamin dayén, ay an-annung tada nga ilasdtan dayan gapu
kaggina nga maminya tutu wala kadatada. 38 Ata ammu nga dwan tutu
wala ya makeadayyu kadatada kiya amminya ne Jesu-Cristo kadatada.
Oray nu pannakatay ya arangan tada onu daya adu wa ma-malaméan
tada kiya agbiyag tada kidi ya kalawagéan, ay akkan umanay dayan na
mangiadayyu kadatada kiya amminya ne Dios. Ay oray pe daya anghel
se daya naturay ya di masingan se daya atan pannakabalin, onu daya
ma-mawa nga kapar-parigatan tada kidi yin, onu daya madama pikam
ma ma-mawa kadatada. 39Oray ndgan na nga atan ka langit se kidi
kalawagan, ay akkan da nga makeadayyu dayan kadatada kiya amminya
ne Dios nga nepakammu na kadatada gapu ke Jesu-Cristo wa Apu tada.

Tu inammili ne Dios kadatu iIsrael ka tolay na

1-2 Ay magpannakit ta panang kurug se natakit peyang ya uray ku.®

Kurug idi ya kagiyan ku, ata nakiapu wa lugud din ke Cristo. Ay
oray kiya uray ku, ay ammu nga akkan busid idi ta itur-turayan na ya
Ispiritu ne Dios. 3Nu mabal-balin kuma ngala, ay piydn ku wala nu iya
ya mapanis se mesibna ke Cristo gapu kaggida nga pada a Judyu, nga
keliyan ku kam se wawwdgi pe. 4Pada dayan na ilsrael nga ittu dayan
daya pinili ne Dios nga pagbalinan na ka annana na. Ay aggida pe datu
nangipassingannan na kitu dildng na. Ay aggida pe tu nagkar-kariyan na,
se aggida pe tu nangiddanan na kadatu bil-bilin na. Ay aggida pe datu
nangikariyan na nga atédn ibon na nga mangala kaggida. Ay aggida pe tu
pinili ne Dios nga magday-ddyaw kaggina. 5 Gakagaka datu nunna nga
tolay ne Dios da. Ay neana nga tolay ya Cristo nga isa kadatu gakagaka
da kam. Ay aggina ya Dios nga katurayan kiya ngadmingdmin. Ay maday-
dayaw kuma peyapeyang ka &wan panda. Amen.

6 Ay oray man nu nan ku kiyan, ay akkan ku wayya nan nga akkan

nakurug datu kinag-kagi ne Dios. Ata akkan wayya ngdmin ilsrael ay

€ 9:1-2 Natakit ya uray na gapu kadaya pada na nga Judyu nga akkan mangurug ke Cristo.

kurug tolay ne Dios da. 7Ay ummaén pe, oray nu gakagaka natu Abraham
da ngadmin, ay akkan da wayya nga mebildng ngdmin ka kurug ga
annana tu Abraham. Ata nan ne Dios kitu Abraham nga, “Daya putut
ne Isaac ngala daya mebildng nga kurug gakagaka mu,” nédn na. 8 Dikod
maawatan nga akkan daya neana kiya gangay ya pannakeana daya
mebilang ka annana ne Dios, nu di daya neana gapu kiya kari na. 9Ata tu
idi tu kinagi ne Dios kitu inagkari na, “Maggagdyam ma nu isa nga dagun
ki am-amung nedi, ay tllya magan-ana e Sara ka isa nga laldki,” nan na.
10 Ay akkan nala tittu yan, 4ta atan pe ya kinagi ne Dios kitu Rebecca
nga atdwa tu apuapu mi nga Isaac kane mabtsit kadatu singin na annana
na. 11-12Nan ne Dios kitu Rebecca nga, “Ya mandkam kaggida, ay ittu
ya umapu kiya udiyan,” ndn na. Ay tu inangngagi ne Dios kiyén, ay kitu
akkan pikam ma neana datu singin na busit tu Rebecca. Ay dikod d&wan
lugud pikam kadatu annana tu nakawa ka nadake se napiya. Ay dikod,
mammuwan kidi ya nawa nga sigun kiya pili ne Dios kampela ngin nin
nga akkan gapu kadaya ma-mawa ta. 13 Ay nestrat pe kiya babanan ne
Dios idi ya kinagi na nga, “E Jacob ya pagan ku nga akkan e Esau,” ndn na.
14 Ay gapu kiyan na kinuwa ne Dios, nan tada lugud da mamagdudiima
nge Dios? Akkan &! 15 Ata nan na kitu Moses nga,
“Kalakkan ku daya piyan ku kampela ngin nin na kalakkén,”
nan na. 16 Dikod ya agkalla ne Dios, ay akkan gapu kiya piyan kampela
ngin nin daya tolay onu gapu kadaya ma-mawa da, nu di gapu ta ittu
kampela ngin nin ya piyan na.
17 Ay uwad kinagi ne Dios pe kiya nestrat ta babanan na kitu Faraon
nga nan na, “Niddan taka ka turdy mu ka Egipto ta senu gapu kikaw,
ay mepassingan ku tutu wala ya pannakabalin ku, ay dikod mewar-
waragadwag ya ngagan ku kadaya ngamin tolay kidi kalawagén,” nan na.
18 Ay dikod masingan tada manin nga kalakkén ne Dios daya piyan na
nga kalakkan kampela ngin nin, ay se pagsukiran na pe daya piyan na
kampela ngin nin na pagsukiran.

Tu nangngipassingan ne Dios kiya kinarungat na se kinakalla na

19 Ay mabalin na nan nu kiya nga, “Taanna lugud tura na nga
pabastlan da tolay, ay &awan ma kammala gdydm makasipad kadaya
piyan na nga mawa ngin!” ndn nu. 20Ngamay iin ka pe yala nga tolay
ya makisuw-suwdy ke Dios? Wayya la nga makagi naya kinuwa nga
aruminta kiya nangwa nga, “'Ra umman kidi ya inangwam kiya ta!”
wayya na la ndn? 21 Wayya pe yala nga akkan mawa naya maragkuwa ka
béanga ya lusa kiya piyan na kampela ngin na kuwaan? Nu piyan na nga
kuwaan ka napiya tutu wala nga banga ya duddiima kiya lusa, ay di ittu
ya mawa? Ay nu piyan na pe nga kuwaan ka ur-tiray yala ya duddima, ay
di ittu pe ya mawa?

The New Testament, Genesis and Exodus in Isnag of the Philippines; 1st ed. © 2005, Wycliffe Bible Translators, Inc.



Roma 9, 10 510

22 Ngamay ndgan naya makagi tada. Oray piyan tutu wala ne Dios
nga ipassingan ya kinarungat na se iya kinaturay na, ay inan-antisan
na se pinas-pasinsiyaan na daya tolay ya mamar-parrungat kaggina.
Dayén na tolay ay rabbang da ya mapanis. 23 An-antisdn nada gapu wala
kadaya piyan na kampela nga kalakkan nin, nga ittu pe dayan daya
kepassingannan naya kinadayaw na. Ay ittu pe dayan daya nesag-sagana
na nga padayawan. 24 Ay dayan na tolay ya nan ku, ay datada kam ma
Judyu se akkan Judyu wa inayabdn na ngin na mangurug ke Jesu-Cristo.
25 Ay kinagi na kam idi kitun kitu libru wa nesuratan natu Hosea nga nan
na,

“Nén ku kadaya tolay ya akkan ku napadéan pinili nga tolay ku,
‘Dakayu daya tolay ku.” Ay kadaya tolay ya akkan ku pa-pagan
kitun, ay nan ku kaggida kidi yin na, ‘Pagan takayu,’ nan ku
kaggida. 26 Kitun na giyan nga nagkunaan ku kadaya akkan Judyu
nga, ‘Akkan takayu wa tolay,” ay ndn ku kaggida nga, ‘Dakayu
daya annana naya sibbiyag peyang nga Dios.” ”

27 Ay ta idi ya kinagi natu Isaias kitun mepanggap kadaya ilsrael,
“Oray mén nu ya kaadu daya ilsrael, ay umman kiya kaadu naya ginat
ki bebay, ay bitte ala ya mala kaggida, 28 4ta akkan min-induwén ne
Dios nga mamabasul kadaya ilsrael, ay se karuwan na pe nga kuwaan.”
29Nepainunna nga kinagi pe natu Isaias kitun ya, “Ay nu akkan nala nga
nangibansi ka bitte a ilsrael, ay natan tada kuma kadatu iSodom se datu
iGomorra,” nan na.

Ya akkan angngammu datu ilsrael nu mapaanna ya
agbalin ta ka namaru kiya arang ne Dios

30 Ay dikod masingan tada nga daya akkan Judyu wa awan ki uray da
ya magmar-maru ki arang ne Dios, ay ittu da mén kammin daya nagbalin
ka namaru ki ardng na gapu ki angngurug da ngala.

31Ngamay daya ilsrael la sumur-strut kadatu lin-lintag gapu ta piyan
da ya magbalin ka naméru ki arang ne Dios, ay akkan da nasdrut ngdmin
datun na lin-lintag. 32 Ay ya gapu nayan, ay akkan gapu ki angngurug ya
agmar-méaru da, nu di gapu ki ndn da nga mawa da ya mantrut kadatun
na lin-lintag. Arig da ya nebadul ke Jesus nga arig batu. 33Nan natu
nestrat nga,

“Sin-sinnan nu ta ippdy ku ka ili Sion ya arig batu. Aggina ya
arig kebadulan daya tolay se arig kedulapan da. Ngamay daya
mangurug kaggina, ay &wan da nga kabalaan,”
nan na.
1 O 1Wawwagi, ya ikar-kararag ku ke Dios se ya piyan ku tutu wala
nga mawa kaggida, ay mala da kuma. 2Iya pe ya makekagi nga
kurug ga piyadn da ya magmar-maru ki ardng ne Dios, ngamay akkan da

kurug ammu. 3 Ay gapu ta akkan da nga ammu ya panagmar-maru nga
piyan ne Dios, ya piyan da kampela ngin nin na panagmar-méaru ya sur-
surtitan da. Ay dikod akkan da sur-surtitan ya panagmar-maru wa piyan
ne Dios. 4Ata e Jesu-Cristo ya ketungpalan ngdmin datu bil-bilin. Ay
ngamin daya mangurug kaggina, ay akkan pabastilan ne Dios da.

Ya angngibilang ne Dios kadaya tolay ka namaru

5Nesurat tu Moses ya mepanggap kiya panagmar-méaru gapu kiya
anntrut kadatu lin-lintag, nga ya tolay ya sumur-stirut kadaya lin-lintag, ay
magbiyag gala nu mastrut na ngdmingdmin datun na lin-lintag. 6 Ngamay
ya panagmar-maru ki ardng ne Dios gapu ki angngurug, ay ammu tada ma
in. Ay tdya akkan ta nan na, “linna nad ya mawe ka langit nga mangayab
ke Cristo nga sumeng kadatada,” akkan ta nan. 7Ay akkan ta pe nan na,
“Iinna nad ya mawe kiya giyan daya natay nga mangala ke Cristo,” akkan
ta nan, 84ta pagbabandnan ta ma peyang yanin na angngibilang ne Dios
kadatada ka naméaru. Ay nebabanidn mi ma in kadakayu.

9 Ata nu ikagi ta kadaya tolay nga e Jesus ya Apu ta, ay se ta kurugan
tutu wala nga pinaltu kammin ne Dios, ay ala nitta. 10 Ata ibilang ne
Dios ka namaéru ya isa nga tolay gapu kiya angngurug na kaggina, ay
se ala pe ne Dios gapu kiya angngagi na kadaya tolay nga e Jesu-Cristo
ya Apu na. 11 Ay nan na kiya nestrat ta babanan ne Dios nga, “Awan na
mabala kadaya ngdmin na mangurug kaggina, oray nu iinna.” 12 Ata
dwan pagdimaén daya Judyu se akkan Judyu. Sissa nge Dios nga Apu da
ngamin nga ittu ya mangidde ka pagkalla kadaya ngdmin na makiseng
kaggina. 13 Ata ngdmin daya makipéala ke Apu, ay ittu dayan daya mala.

14Ngamay mapaanna ma pe ya akipala da kaggina, ay akkan da ma
pikam mangurug kaggina! Ay mapaanna pe ya angngurug da kaggina,
ay &wan da ma pikam nagina panggap kaggina! Ay mapaanna ma pe ya
akagina da nu &wan mawe mangibabanan kaggida! 15 Ay se mapaanna pe
ya angngibabanan naya isa nga tolay nu akkan wayya nga ibon ne Dios!
Nan na kiya nesdrat ta babanan ne Dios nga, “Inagpiya naya ilalbet daya
umbet ta mangibabanén kiya Napiya nga Damag!”

16 Ngamay akkan da ma ngdmin mangurug kiya Napiya nga Damag.
Atéan ya kinagi tu Isaias kitun ka mepanggap kidi. Nan na nga, “Apu, bitte
daya nangurug kadatu nakagina kitu nebabanan mi,” ndn na. 17Dikod
masingan tada kidi, nga ya angngurug ay gapu pe kiya magina ta, nga
ittu ya Napiya nga Damag mepanggap ke Cristo.

18 Ay akkan nad nagina daya pada a Judyu ya babanan? Ngamay
nagina da ma. Ata nan na kiya nesirat ta babanan ne Dios nga,

“Nepagina ma ki ngdmin kalawagan ya Napiya nga Damag,”
nén na. 19Wayya la nga di da naawatan tu nagina da! Ay kinagi ma tu
Moses kitun nga nén ne Dios nga,

“Pangabuguwan takayu kadaya tolay ya akkan ku nebilang nga
tolay ku. Ay par-parungtan takayu pe gapu kadaya tolay ya
ibilang nu ka ang-ang.”

20 Ay akkan nin-induwén pe tu Isaias nga nangagi kiya ndn ne Dios nga,

“Nasma da daya tolay ya akkan kammala nga magsap-sapul kiya in.
Nagpakammu wa in kadaya tolay ya akkan kammala nga magsal-
saludsud kiya mepanggap kiya.”

21Ngamay nu mepanggap kadaya ilsrael la tolay na, ay nan na nga,
“Sikkaayéb ba peyang kadaya di mangikur-kurug se daya nastkir nga
tolay,” nan na.

Ya kinamaru ne Dios kadaya ilsrael

1 1 1 Ay nan tada lugud da pinagdudoray tutu wala ngin ne Dios daya

tolay na nga napadén pili na? May akkan! Iya, ay ilsrael la nga
gakagaka tu Abraham, ay se netangamaldn na kitu Benjamin. 2 Akkan
pikam pinagdudoray ne Dios daya tolay na nga napadéan pili na. Akkan
nu wa madamdam tu ndn naya nestrat ta babandn ne Dios panggap kitu
Elias? Nagriri ke Dios tu Elias gapu kadatu Judyu 3nga nan na, “Apu,
pinatayan da daya pagbabananam, ay se dinadal da daya panagday-
dayawan kikaw. Sissa nga tutu wala nga nabansi. Ay sippatayan da tutu
wala pe,” nan na. 4Ngamay ndn ne Dios kaggina, “Atdn pikam pittu ribu
wa tolay ku nga akkan nearat ta nepagday-ddyaw kiya Baal,”f nan na.
5Ay umman pe kiydn ya ma-mawa kadedi ya al-algaw. Atan da pikam ma
nabansi nga tolay ne Dios nga pili na gapu kiya agkalla na. 6 Ay nu gapu
ki agkalla, ay akkan lugud gapu kiya ma-mawa tada kampela ngin nin.
Ata nu mapakuna, ay akkan nin na mebilang nga agkalla.

7Ay dikod ta idi ya nawa. Kadiwan kadaya Judyu, ay akkan da nga
nasma ya sap-sapulan da. Ay daya pili na, ay nasma da ngamay daya
duddima, ay summukir da, 8nga umman kiya nesurat kiya babanén ne
Dios nga nan na, “Pinagkulnit ne Dios ya uray da. Pinagktldp nada se
pinagbangngag nada oray kadedi ya al-algaw.” 9 Ay nan pe tu David nga,

“Ya pagtalgad da ay ittu kuma ya kaladadan se katiliwéan da. Ittu
kuma pe ya pakadadalan da ka pakapanisan da gapu kadaya
bas-basul da. 10 Akkan da ammu ilasindn kuma ya nadake se
napiya, ay se madam-damtén da kuma kadaya ag-agtuwan da nga
kapar-parigatan.”

11 Ay oray nu arig nedulap daya ilsrael, ay akkan wayya nga di da makabangun
nin. Ngamay gapu kiya inagbéasul da, ay nawa nga méla pe yin daya akkan na
Judyu ta senu mangabugu daya ilsrael. 12Dikod ummén ka nagkapiyain daya
akkan Judyu ya akkan da nga angngikur-kurug daya Judyu, ay se nagkapiyain

£11:4 Ya Baal ay isa nga sinan diy-diyos.

da pe ya pannakaaba da. Ay nu nagkapiyaan da dayan na nawa kaggida nga
Judyu, tG nad agpa ya akappoli da ta senu merdman da kammin!

Ya kekappiya daya akkan Judyu ke Dios

13 Ay t1 idi pe ya kagiyan ku kadakayu wa akkan Judyu ta iya ma
ya nebon ne Dios nga magbabanan kadakayu. Ipas-pasna ku idi nga
ubra 14ta senu mangabugu daya pada a Judyu, ay dikod mala pe daya
dudddma kaggida. 15 Ay gapu kiya akkan da nga angngipatag ke Dios, ay
adu kadaya akkan Judyu ya nekappiya ke Dios. Ay dikod, nu magulli da
se ala ne Dios da kammin, ay medrig da ka lumtu kammin.

16 Ay nu nidde yin ke Dios ya tangapig kiya sindpay, ay kuwa na pe yin
ngamin tu tangabukal. Ay pdda na pe nu ya gamut kdyu ay nidde ke Dios,
kuwa na ngdmin ya kayu win.#

17 Ay atan daya arig pasanga naya arig kdyu ne Dios nga olibo nga nippa.

Ay dakayu wa arig pasanga naya olibo wa akkan nemtila, ay nesulpit kayu
kiya arutdng naya kdyu wa mtila. Ay dikod meraman kayu win kadaya

napiya nga maggayat kiya gamut na. 18 Ay oray nu mapakuna, ay akkan kayu
magpasindayaw kadaya arig pasanga nga nippa. Damdamman nu wa gapu
kadatu nunna nga tolay ne Dios nga ittu datu arig gamut ay mabiyag kayu, nga
akkan wayya aggida ya magbiyag gapu kadakayu.

19 Ay get nu ndn nu wa, “May nipad daya arig kurug ga pasanga ta senu
mesulpit kami,” ndn nu. 20Kurug yan ta nippa da kurug gapu kiya akkan
da angngurug ke Dios, ay se kayu wa nesulpit gapu kiya angngurug
nu. Ay tiya akkan kayu magpas-pasinddyaw, nu di kayu kuma nga
magansing. 21 Ata nu akkan kinengan ne Dios daya Judyu wa arig kurug
pasanga, ay tt nakayu nad agpa kengén!

22 am-lamtan nu kod nu wa ummaén naya kinamaru se kinarungat ne Dios.
Kurug ga nepassingan na ya kinarungat na kadaya akkan mangikur-kurug.
Ngamay nepassingan na ya kinaméru na kadakayu, basta atangyaan nu ya
kinamaru na, ata nu akkan, ay ippa nakayu pe. 23 Ay daya duddiima nga ilsrael
nga di mangur-kurug, ay mesulpit da kammin kiya arutang, nu makappoli da, ata
atdn pannakabalin ne Dios nga mangisulpit kammin kaggida. 24 Ata dakayu wa
akkan Judyu wa nedrig kiya pasanga naya akkan nemtila nga olibo, ay nesulpit
kayu kiya mtla nga olibo. Ay oray nu akkan ittu ya gangay mawa kuma, ay
nawa. Ay nu nawa yan, ay ti nad agpa ya kesulpit kammin daya kurug pasanga
naya nemtila nga olibo wa nipad din!

Ya kinaméru ne Dios kadaya ngamin tolay

25Ta senu akkan kayu wa magpang-pangatu, piyan ku wa ammuwan
nu idi ya kinur-korugén na akkan pikam nepak-pakammu kitun. Nga

8 11:16 Mepapan idi kadaya Judyu, 4ta gakagaka tu Abraham da nga tolay ne Dios kitun.

ya akkan angngikur-kurug daya Judyu, ay panda ngala kiya angngurug
daya akkan Judyu wa piyan ne Dios nga pangurugan. 26 Ay se yala nga
maéla daya ngadmin na ilsrael. Ata ndn na kiya nestrat ta babanan ne Dios
nga,
“Maggayét ked Sion ya Marammiyag. Ay ippa na ngdmin daya
kinadake kadaya gakagaka natu Jacob.”
27 Ay nan na pe nga,
“Ay ippa ku daya bas-basul da nga umman kitu nekari kaggida.”

28 Ay gapu kiya Napiya nga Ddmag mepanggap ke Cristo, ay nagbalin
da ka kagtra ne Dios. May nagpiyan nu idi ta nidde ne Dios ya waya
nu wa mangurug kaggina. Ngamay aggida pikam mala nga Judyu daya
napadan pili ne Dios ka tolay na nga pagan na gapu kadatu apuapu da.
29 Ata &wan kaulissan naya nammili ne Dios kaggida se daya kari na
nga pagkalla kaggida. 30Kitun, dakayu wa akkan Judyu, ay akkan nu
ikur-kurug nge Dios, ngamay kidi yin ay nammuwan nu win ya agkalla
na gapu kiya akkan angngur-kurug daya Judyu. 31 Ay oray nu umman
kiyan na akkan da nga ipat-patag nge Dios kidi, ay ammuwan da pe ya
agkalla ne Dios kaggida nu isa ngalgaw gapu kiya agkalla a nepassingan
na kadakayu. 32 Ata pinagdudoray ne Dios daya ngamin tolay nga akkan
mangikur-kurug kaggina ta senu mepassingan na ya agkalla na kaggida
ngamin.

Maday-dayaw we Dios gapu kiya kinasirib na

33 Ay akkan ta malammat nu wa umman naya agkalla ne Dios se
kinasirib na, se daya ammuwén na! Ay akkan ta pe ya maaw-awéatan
daya ngamin na paldnu na, ay se akkan ta pe maawéatan ya angwa na.
34Nan naya nesurat ta babanan ne Dios nga,

“Awan tolay nga makammu kiya lam-lammat ne Apu Dios, ay &wan
pe ya mabalin magttigud kaggina kadaya kuwaan na. 35Ay awan
wayya tolay nga makidde ke Dios ka panaruanggam kaggina nga
annung supapaan ne Dios,”

nan na. 36 Ata ngamin daya atdn ay pinarsuwa nada se aggina pe ya
makammu kaggida ngdmin, ay se pakedaydwan na dayan ngadmin. Ay
maday-ddyaw peyapeyang nge Dios. Amen.

Ya masapul kiya kabiy-biyag tada nga mangurug ke Cristo

1 2 1Ay lugud wawwagi, gapu kiya agkalla tutu wala ne Dios
kadakayu, ay ipindu nu kaggina ya baggi nu. Ittu yan ya batug
sibbiyag ga datun nu wa ipakin-kuwa nu kaggina, ay paganggamman na
yan. Ittu yan ya angngipassingan nu kiya kurug ga agddyaw nu kaggina.
2 Akkan nu win na peanntigut daya gagangay nu kiya gagangay daya
tolay kidi ya kalawagan, nu di kayu kuma nga manguliulis kiya gagangay

nu kiya angul-ulis nu ki aglam-lammat nu, ta senu ammuwan nu daya
piyan ne Dios se daya napiya, se daya paganggamman na se daya dwan
sabasdbag ga piyan ne Dios.

3 Ay gapu kiya sdad ku nga nepiyar ne Dios kiya gapu ki agkalla na,
ay kagiyan ku kiya isaisa kadakayu nga akkan kayu din na magpang-
pangatu. Sin-sinnan naya isaisa kadakayu nga kappiy4dnan ya baggibaggi
na kampela ngin nin sigun kiya angngurug ga nidde ne Dios kaggina.

4 Ata oray nu sissa ya baggi tada, ay adu ya parte na, ay se akkan wayya
nga sissa ya kesurbiyan da kiya baggi tada. 5Ay umman pe kiyan ya
kawaan tada. Adu tada, may arig tada ya parte naya sissa nga baggi ne
Cristo. Ay dikod sissa tada kam ngamin.

6Nagbal-baldki ya pagkalla na kadatada nga kababalin, ngamay
masapul la usaran tada dayan. Ay nu magbabanan kiya babanan na ya
kabailan ta, ay kuwaan ta yan na mepanung kiya angngurug ta. 7Ay nu
sumeng kadaya mangurug ya kabaildn na nepangani kadatada, ay sengan
tadada. Ay daya niddan ka kabaildn da nga magtluigud, ay magtugud da.
8 Ay daya niddan ka kabaildn na manganannay, ay masapul la anannayan
da daya makasapul. Ay nu magidde ya kabaildn na nidde kadatada, ay
magparon ta nga mangidde. Ay nu mangiapu ya nengéni nga kabaildn
kadatada, ay ipas-pasna ta ya mangiapu kadaya duddiima, ay daya
niddén ka kabaildn na mangipassingan kiya agkalla da, ay kuwaan da
ngala nga sikkaanggam.

9 Ay akkan kayu kuma nga magpi-piduman kiya amminya nu kadaya
kasittolay nu. Kaltisawan nu kuma daya nadake, ay daya napiya ngala
daya pagan nu. 10 Magpipinninya kayu nga ummaéan kiya agpipinninya
daya magwawagi. Ay ab-abay kuma ya ammatag nu kadaya duddiima
may ya ammatag da kadakayu. 11 Maggagat kayu peyapeyang nga
magsirbi ke Apu. Ipas-pasna nu ki uray nu ya agsirbi nu kaggina.
12Maganggam kayu wala kiya agginnanama nu kadaya nekar-kari ne
Dios kadatada. An-antisan nu din nala daya kapar-parigdtan nu gapu ke
Cristo, ay se magkar-kararag kayu din peyapeyang. 13Sengan nu daya
tolay ne Dios kadaya masap-sapul da. Sangailiyan nu din daya agtangeli.

14 Ay ikararag nu wa kalakkan ne Dios daya mamar-parigat kadakayu.
Akkan nuda nga gedan. 15Mepaganggam kayu wala kadaya maganggam,
ay mepagpannakit kayu pe kadaya magpannakit. 16 Ay magkikinnawétan
kayu ngdmin. Akkan kayu wa magpang-pangatu, nu di kuma nga daya
nababa kiya agsisingan da tolay daya pagan nu pe. Akkan nu din ndn na
dwan nu wa di ammu.

17 Ay akkan nu subalitdn ka nadaké daya nadakeé a kuwaan da
kadakayu. Ay daya napiya kiya agsisingan daya tolay din nala ya
kuwaan nu. 18 Nu mabal-balin kuma, ay kuwaan nu ya kabailan nu wa
makikinnawétan kadaya ngamin tolay. 19 Dakayu wa pa-pagan ku wa

wawwagi, akkan kayu wa bumal-balat. Ipinnoray nu wala ke Dios, ta
aggina kampela ngin nin ya makammu wa mamaénis. Ata ndn ne Dios
kiya nestrat ta babanan na nga, “Iya kampela ngin ya mangibalat tin se
iya pe ya mangsupapa,” nan ne Apu. 20 Ay nan na pe nga, “Ay nu mabisin
ya kalinga mu, ay panganam. Ay nu mawwaw, ay penumam. Dikod maal-
aliyawwan.” 21 Ay akkan kayu wa padaba kiya kinadake, nu di nu kuma

nga abdan ya kinadake kiya angwa nu kiya napiya.

Ya angngikurug tada kiya lintag naya gubirnu

1 3 1Ay masépul la peturayan daya ngadmin tolay kiya gubirnu,

ata &wan wayya agtuturay nga akkan nepalibus ne Dios, ay
aggina la ya makidde kiya turdy na tolay. 2 Ay dikod, daya mangaltisaw
kiya gubirnu, ay bilang ltisawan da pe ya nepaltibus ne Dios, ay dikod
mapanis dayan. 3 Ata akkan nakapap-panansing daya agtuturdy kadaya
tolay ya napiya nga kuk-kuwaan, nu di kadaya tolay ya mangwa ka
nadake. Ay lugud, ta senu akkan kayu wa magansing kadaya agtuturay,
ay dayan nala nga napiya daya kuwaan nu. Dikod pagan dakayu. 4Dayan
na agtuturdy, ay bildng da ya magsir-sirbi ke Dios ka pagkapiyaan nu.
Ngamay nu mangwa kayu ka nadake, ay magansing kayu kaggida, ta
panisan dakayu tutu wala, ata aggida ya bilang nangitudindn ne Dios
kiya ammasilag na kadaya mangwa ka nadake. 5 Ay masapul la peturayan
kayu kiya gubirnu, akkan nala nga gapu ta piydn nu wa malilidn ya
kinarungat ne Dios, nu di gapu ta ammu tada nga napiya yan.

6 Ay ittu yan ya gapu naya agbay-bayad nu ka buis. Ata daya

agtuturay ki gubirnu, ay e Dios kam ya bilang sir-sirbiyan dayan. Ay
ya agpabdyad da ka buis, ay ittu yan ya agsirbi da ke Dios. 7Ay idde nu
kadaya agtuturay daya pagrabngan da. Dikod bayadan nu daya buis nu
kaggida se daya duddiima nga masapul la bayddan nu. Ipatag nuda, ay se
rispitaran nuda.

Ya agpipinninya tada nga tolay ne Dios

8 Ay akkan kayu kuma nga makaitang oray ndgan na, nu di ya
magpipininya kuma ngala ya kuwaan nu. Ata nu piyan ta ya kasittolay
ta, ay bilang nga nekurug ta ngin datu ngamin na lin-lintag ne Dios. 9 Ata
datu bil-bilin ne Dios nga, “Akkan ka manalddag, akkan ka pumatay,
akkan ka magtakaw, se itu akkan ka nga umapal,” ay matungpal da
kiya sissa ngala nga bilin nga ittu ya, “Piydm daya kasittolay mu nga
umman kiya amminyam ki baggim kampela ngin nin.” 10 Ata ya tolay ya
maramminya, ay &wan na nga kuk-kuwaan na nadake kadaya kasittolay
na, ay tlya ya amminya ya ketungpélan kam ngamin datu bil-bilin.

11 Ay td idi pe ya masapul la kuwaan nu gapu ta ammu nu ma in nu
wa umman naya al-algaw kidi yin. Oras nu win na maggagat, ata tagay

panang ngin ya ilalbet kammin ne Apu nga mangala kadatada. Tagay
yin may itu ddmu tada nga nangurug. 12Kadedi yin na al-algaw, ay arig
danni ldwa ngin. Ay dikod ippa tada ngin daya nadakeé a kuk-kuwaan
tada, ay se tada nga isagana daya baggibaggi tada kadaya ma-mawa nga
napiya kiya agsisingan ne Dios. 13 Magmar-méaru tada lugud kiya agbiyag
tada nga umman kiya agbiyag daya tolay ya arig atdn ki nawada. Akkan
tada ittu wala nga kuk-kuwaan ya magguudma onu maggiinglaw. Awan
kuma ngin ya mangwa ka nadake panggap kadaya lalléki se babbay.

Ay awan kuma pe yin ya magsasdwad se ya magasidsil. 14Ianntigut nu
tutu wala kuma daya gagangay nu kadatu gagédngay ne Apu Jesu-Cristo.
Akkan nu atangyaan nin daya pagang-anggammaén daya baggibaggi nu
kampela ngin nin.

Ya akkan ta nga angguwes kadaya wawwagi tada

1 4 1Ay anggamman nu din daya nakapsut ki angngurug da. Ngamay
akkan kayu makisuw-suway kaggida kadaya kapanuntitéan da.

2Mabalin na nan naya isa nga napikkildn na mangurug nga annung
na nga kanan ya oray inna, ngamay ya nakapsut ta mangurug, ay nin
na nga tittu daya tag-tagilpa daya annung na nga kanan. 3 Ay oray
nu mapakuna, ay akkan din na padsan naya isa nga tolay nga dwan
kannawan ya tolay nga atdn kannawan. Ay umman pe, akkan din na
guwesan naya atan kannawan ya tolay nga &wan kannawan kanan, ata
pagan pe ne Dios. 4Ay se iin ka pe nga agginkukuwes kiya asassu daya
duddidma ta! Daya makin-asassu kaggida kampela ngin nin ya makammu
nu nakabésul da onu akkan. Ay annung kampela ngin nin naya Apu na ya
sumeng kaggina kadaya masipul kuwaan na.

5Ay mabalin pe nga nan daya duddima nga atdn algaw wa napa-
patag may daya duddiima nga algaw. Ngamay nan pe daya duddiima
nga sangapada ya algaw. Masépul la &wan tutu wala duwaduwa naya
isaisa kaggida kiya kapanunitan da. 6 Ay daya magngilin, ay gapu kiya
agdayaw da ke Dios ya agngilin da. Ay daya awan kannawan kanan, ay
dayawan da pe ye Apu, dta magiyaman da lugud ke Dios. Ay ummén pe
kadaya atdn kannawan kanan. Magkannaw da gapu pe ki agdayaw da ke
Apu, ay se magiyaman da pe kaggina.

7Awan oray iinna kadatada ya magbiyag gapu kadatada kampela
ngin nin. Ay umman pe kiya katay tada, akkan wayya nga datada
kampela ngin nin ya makammu. 8Kiya kasibbiyag tada, ay magbiyag
tada nga mangikur-kurug ke Apu. Ay pada na pe nu matay tada. Ay
dikod oray sibbiyag ta onu matay ta, ay kuw-kuwa nitta ne Apu. 9Ata
ittu ma idi ya gapu naya nekatay se nelaltu ne Cristo, ta senu aggina
ya Apu daya sibbiydg se datu natay yin. 10 Ay dikod akkan ta kuma nga
tagakuwekuwes sala kiya wagi ta. Ay akkan ta pe nga tagapaapdaas sala

kiya wagi ta. Ata ngamin tada, ay guwesan nitta nge Dios. 11 Ata nadn na
kiya nestrat nga babanan ne Dios nga,

“Kurug ga sibbiyag ga, ndn ne Apu, ay kurug pe nga ngamin tolay,
ay magpalintud da ki ardng ku, ay ngamin da, ay day-dayawan da
pe nga Dios.”

12Dikod ya isaisa kadatada, ay aggina kampela ngin nin ya makammu
magsungbat ke Dios kadaya na-nawa na.

Ya akkan tada agpipinnabasul

13 Ay akkan tada lugud da tagakuwekuwes kiya kasittolay tada.

Ya kuwaan tada kuma, ay akkan tada kuwaan ya oray nadgan na nga
pakabastilan naya wagi tada. 14 Ay gapu ki angngurug ku ke Apu Jesus,

ay nan ku nga a&wan kurug ya naragit kadaya akakkanan. Ngamay nu nan
naya tolay nga naragit, ay kurug ga naragit kaggina kampela ngin nin.

15 Ay nu magpannakit ya isa nga wagi mu gapu wala kiya kanan mu, ay
maddi ka tagge. Ay nu ipilit mu kammala, ay maawatan na &wan mu wa
amminya kaggina. Akkan nu kuma nga ipaltibus nga pakada-dalan naya
wagi nu ya kanan nu. Ata nebasu nge Cristo gapu ma pe kaggina. 16 Dikod
akkan nu ipaltibus nga pamaésan da kadakayu daya nan nu wa napiya.

17 Ata ya napatag kadatada nga itur-turayan ne Dios, ay akkan wayya daya
akakkanan se daya inuman tada, nu di iya angngibilang ne Dios kadatada
ka naméru se iya panagganggam tada, se iya napiya nga aggur-uray tada,
gapu kiya Ispiritu ne Dios. 18 Ay nu ittu dayan daya pagan ta kiya agsirbi ta
ke Cristo, ay mapaanggam ta nge Dios, ay se pagan ditta pe daya tolay.

19 Ay lugud wawwagi, masapul la dayan nala nga makaseng kiya
napiya nga panagbubilun se makapaligda kiya angngurug naya isaisa
kadatada, daya kuwaan tada. 20 Ay akkan nu kuma nga dadalan ya ubra
ne Dios gapu wala kiya akakkanan. Kurug ga 4&wan naragit ta akakkanan,
ngamay nadaké nu ya angngén ta kiyan na akakkanan, ay ittu ya gapu
naya akabasul naya wagi ta. 21 Ay napi-piya ngala ngin na akkan ta
tagge mangéan ka karni onu maginum, ay se akkan ta tagge kuwaan daya
dudddma pikam, nu ittu ya pakabastildn naya wagi ta.

22 Ay dikod, ikaw se e Dios sala ya makammu kiya kapanunttan mu ka
panggap kidi. Ay maganggam pe ya tolay nu &wan na nga aggad-gadduwa
kiya kurugan na nga kapanuniitan na. 22 Ngamay daya maggad-gadduwa,
ay makabéasul da nu mangan da kiya karni, 4ta akkan na meanntgut
kiya angngurug da ya kuwaan da. Ata basul ngdmin daya ma-mawa nga
akkan meanntgut ki angngurug.

Ya ammaanggam tada kadaya kasittolay tada

1 5 1Ay datada nga naligda nga angngurug gin, ay an-anisan tada
daya pagkapsutan daya nakapsut pikam ma angngurug. Akkan

tada ittu lam-lamtan ya paganggamman tada. 2Nu di kuma nga daya
pada tada nga mangurug daya paanggamman tada. Sengan tadada nga
mamaligda kiya angngurug da. 3 Ata oray e Cristo, ay akkan na iya baggi
na kampela ngin nin ya pina-paanggam na. Ya nawa kaggina, ay umman
kitu nan tu nesudrat ta babanan ne Dios nga, “Ay iya ya nagalinagnaggan
naya ammad-padake da kikaw,” nédn na ke Dios. 4 Ay ngdmin datu nesur-
strat kitun na al-algaw, ay nesturat da ka pakattigiidén tada, ta senu
akkan na mippa ya agnamnama tada nu magturad tada kadaya kapar-
parigatan tada se maganggam tada nu mabésa tada datun.

5E Dios nga ittu ya magidde ka &nus se ittu ya mamaanggam kadatada,
ay aggina ya sumeng kadakayu ta senu maggaannigut kayu wa
mangstrut ke Jesu-Cristo. 6 Ta senu magsissa kayu wa magday-didyaw ke
Dios nga Dios se Ama ne Jesu-Cristo wa Apu tada.

Ya Napiya nga Damag kadaya akkan Judyu

7Anggamman nu lugud ya isaisa kadakayu, nga umman kiya
inangnganggam ne Cristo kadakayu ta senu mapadayawan ne Dios.
8Inumbet ya Cristo wa sumeng kadaya Judyu ta senu mepassingan
ya agtungpal ne Dios kadatu kar-kari na kadatu apuapu da, ay se
mepakammu pe nga kurug tutu wala datun. Ay akkan nala nga tittu yan
ya gapu na, nu di ta senu daydwan pe yin daya akkan Judyu nge Dios
gapu kiya agkalla na, nga ummaén kiya nan na kiya nesurat ta babanan
na nga,

“Dikod ipad-paddyaw taka kadaya akkan Judyu, ay se magkan-
kansiyon na ka pagdayaw ku kiya ngdgan mu.”
10 Ay nan na pikam ma,
“Dakayu wa akkan Judyu, ay mepaganggam kayu kadaya Judyu nga
tolay na.”
11 Ay ndn na manin nga,
“Dayawan nu we Apu, dakayu ngdmin na akkan Judyu, ay day-
dayawan din pe daya ngdmin na tolay.”
12 Ay ndn manin pe tu Isaias nga,
“Meana ya gaka tu Jesse nga ittu ya lumtuwad da mangituray
kadaya akkan Judyu. Ay aggina ya namnamadan da.”

13 Ay ikar-kararag ku nga gapu ki angngurug nu, ay pa-paanggamman
nakayu tutu wala nge Dios se iddan nakayu ka napiya nga aggur-uray,
ta senu gapu kiya ammanakabalin naya Ispiritu na, ay umabaabay ya
agnamnama nu. Aggina ya gapu naya agnamnama tada.

Ya panggap ne Pablo wa nagstrat

14 Ay ammu ma kampela ngin nin wawwagi, nga pabeg ga daya
napiya daya asikkuwaan nu tutu wala, ay se ammu nga nammuwan nu

panang pe yin ya mepanggap kiya angngurug nu, se annung nu pe ya
magtitinntigud din. 15Ngamay oray nu mapakuna, ay atan da nga nepad-
padamdam ku kadakayu kidi ya strat ku. Ay akkan na a nin-induwéan
na nangagi, ata gapu ki agkalla ne Dios, 16ay pinili na ka bildng asassu
ne Jesu-Cristo nga nebon na kadakayu nga akkan Judyu. Ay umman na
ki padi ta iya ya mangibabanan kiya Napiya nga Ddmag ne Dios, ta senu
anggamman ne Dios daya akkan Judyu nga umman kiya agganggam na
kadaya medatun kaggina, ata magbalin da ka naméru ki arang na gapu
kiya Ispiritu na.
17 Ay dikod gapu kiya akianndgut ku ke Jesu-Cristo, ay annung ku

wa ipasindayaw ya ubra para ke Dios. 18 Ay &wan ku tagge kagiyan nga
sabéli nu di tittu daya kinuw-kuwa ne Cristo kiya angngusar na kiya
nga mamakurug kadaya akkan Judyu gapu kadatu kinag-kagi se datu
kinuw-kuwa. 19Nepassingan na ya ammanakabalin na gapu kadatu
nakas-kasddaw wa nepawa na kiya ka pagilasinan kiya Ispiritu ne Dios.
Ay ittu ya gapu na nga nebabanan ku tutu wala ya DAmag mepanggap ke
Cristo, nanggayat ka Jerusalem panda ka Ilirico. 20 Ata ya piyan ku tutu
wala nga kuwaan, ay ya mangibabanan kiya Napiya nga Ddmag kadaya
giy-giyan nala nga akkan pikam ma nekebabananan naya mepanggap ke
Cristo, ta senu akkan na umman ka magbalay kammala kiya nagpadaan
daya dudddma. 21 Dikod nawa nga kurug tu nén na ki nesuirat ta babanan
ne Dios nga nén na,

“Mammuwdan se maawatan pe yin daya akkan pikam nakagina kiya

mepanggap kaggina kitun.”

Ya palanu ne Pablo nga aggagayam ka Roma

22 Ay ittu yan ya gapu na nga ngangay yala ya aggasikkangngay ku
kannan giyan nu. 22Ngamay gapu ta nabalin nin ya ubra kadedi ya giy-
giyan, ay se gapu ta nabayédg ga dagudagun pe yin ya aggasippan ku
kannan giyan nu, ay 24namnamaéan ku nga magsisingan tada kiya agsibal
ku kannéan kiya ammeyag ku ka Espafia. Ay innanaman ku pe nga sengan
da kiya agdadada ku, nu mabalin da pa-paanggamman ki aggagdyam ku
kadakayu ka makaru wala.

25Ngamay mawe ya ka Jerusalem pikam kidi, ta wé idde ya pagkalla
daya wawwagi kadatu mangurug kannan Jerusalem. 26 Ata nadamdam
datu mangurug ka Macedonia se ka Acaya ya mangidde ka pagkalla
da para kadatu mangurug ga maaw-awanan kannan Jerusalem. 27 Ay
sikkaanggam da nga akkan Judyu wa nangwa kiyan, ata bildng nga
kurug ga nakattang da kaggida nga Judyu. Ata nerdman da nga akkan
Judyu kiya pagkapiyadn daya Judyu gapu kiya Ddmag mepanggap ke
Cristo. Ay dikod namud da nga rabbang da pe nga irdman daya Judyu
kadaya pagkalla kaggida. 28 Ay nu metulud ku win daya pagkalla kadaya

wawwagi ka Jerusalem, ay magsibal 1a kannén kiya ammeyag ku ka
Espafa. 29 Ay ammu nga kiya ilalbet ku kannén, ay paanggamman na
tutu wala ne Cristo.

30 Ay lugud wawwagi, sengan da mangikar-kararag kiya ubra. Ay
namnamdan ku wa magsisseng kayu kidi gapu ke Jesu-Cristo wa Apu
tada, ay se gapu pe kiya amminya nu nga gayat kiya Ispiritu ne Dios.
31Tkar-kararag da ta senu melis-lisi ya kadaya asikkuwaan da kiya daya
akkan mangurug ke Cristo kannén Judea. Ay senu tu pagkalla a we
itulud, ay paganggamman datu mangurug ka Jerusalem. 32 Ta senu nu
ittu ya piyan ne Apu nga makalbet ta kannan giyan nu, ay sikkaanggam
ma nga umbet se magpipinnaanggam tada pe. 33E Dios nga ittu ya gapu
naya napiya nga aggur-uray tada kuma ya mangabul-bulun kadakayu
ngamin. Amen!

Ya agpakumusta ne Pablo kadaya ngamin tolay ne Dios

1 6 1Ay piyan ku wa ammuwan nu pe ye Febe, isa nga babay ya
wagi tada ki angngurug, nga sumeseseng kadaya tangabubtlun
na mangurug ka Cencrea. 2 Anggamman nu kiya ilalbet na, ta ittu yan
ya masdpul kuwaan daya mangurug ke Apu Jesu-Cristo, 4&ta mangurug
lugud pe. Sengan nu kadaya ngdmin na piyan na nga pakisengan
kadakayu. Adu daya sinengan na nga tolay, ay sinummeng kiya pe.

3 Ay pakikumusta da kade Priscila se Akila nga magatawa. Kabulun
kuda pe nga magub-ubra ka mepanggap ke Jesu-Cristo. 4 Ay tagge
dayan na meranud kiya angngigdu da kiya. Ay dikod magiydman na
panang kitu kinuwa da, akkan nala nga iya ya magiyaman nu di pe
daya ngamin na tangabubtilun na mangurug ga akkan Judyu. 5Ay
kumusta pe kadaya mangurug ga mepagguurnung kaggida kiya balay
da.

Ay kumustaan ku pe nge Epeneto nga pa-pagan ku pe. Aggina ya
nunna nga mangurug ke Cristo kadaya iAsia. 6 Pakikumusta da pe
ke Maria. Aggina pe ya isa nga magpaggus nga magubra ka panggap
kadakayu wa mangurug. 7Ay pakikumusta da pe kade Adronico se
Junia, nga pada a Judyu se pada pe nga balud gapu ke Cristo. Am-ammu
panang datu apostoles da, ay se nunna da nga nangurug ke Cristo may
iya.

8Pakikumusta da ke Ampliato, isa nga pa-pagan ku wa opun ku nga
mangurug ke Apu. °Ummadan pe ke Urbano nga pada tada nga magub-
ubra panggap ke Cristo. Pakikumusta da pe ke Estakis nga pa-pagan ku
wa opun ku. 10Ay pakikumusta da pe ke Apeles, nga isa nga napikkilan
na mangurug ke Cristo, ay se kade Aristobulo wa tangabalay.

11 Pakikumusta da pe ke Herodion, nga isa pe nga pada a Judyu.
Pakikumusta da kadaya akkobung ne Narciso nga mangurug ke Apu.

12Kumusta pe kade Trifena se Trifosa nga magub-ubra pe mepanggap
ke Apu. Umman pe ke Persida nga pagan tada nga wagi tada ke
Cristo nga babay nga nagagat magsirbi pe ke Apu. 13Kumusta pe ke
Rufo, nga isa pe nga pili ne Apu, se kiya ina na nga bildng ina ku pe.
14Pakumustaan ku pe de Asincrito, Flegonte, Hermes, Patrobas, Hermas
se kadaya ngamin na wawwagi tada nga kabulun da. 15Ay ummaén pe
kade Filologo se Julia se Nereo se itu wagi na nga babay, se ke Olimpas,
ay se kadaya ngamin na tolay ne Dios nga kabbulun da.

16 Ay magkikinnumusta kayu ngdmin na mangurug. Makikumusta
kadakayu ngamin daya mangurug kanedi.

Ya agtaron tada kadaya manglipan kiya angngurug tada

17Kagiyanan takayu kidi wawwagi, nga taronan nu daya tolay ya
mamagsisibna kadakayu se manipad kiya angngurug nu, gapu kiya
angngalusaw da kiya nesur-stiru mi kadakayu kitun. Akkan kayu wa
mebul-bulun kaggida. 18 Ata dayan na tolay, ay akkan wayya nge Apu
Jesu-Cristo ya sir-sirbiyan da, nu di daya pagkapiyadn da kampela ngin
nin ya at-atangyaan da. Ial-alilaw da daya tolay ya napiyar panang,
gapu kadaya napiya nga agbabanén da se ya angngasaba da. 19 Ay
sikkaammu daya tolay kiya kinaligda naya angngurug nu ke Cristo, ay
tlya paganggamman takayu. Ay oray nu mapakuna, ay piyan ku nu
kappiydnan nu ya mangwa kadaya napiya nga ma-mawa, se akkan kayu
wa mear-arat kadaya nadake. 20E Dios nga ittu ya paggayatan naya
napiya nga agbubtlun tada, ay karuwan na nga abdan ne Sairu para
kadakayu. Ay e Apu Jesu-Cristo kuma ya magtag-tagasingan kadakayu.

21E Timoteo wa pada a magub-ubra panggap ke Apu, ay makikumusta
kadakayu. Ay umman pe kade Lucio, Jeson, se Sosipatro nga pada a
Judyu.

22 Ay iya e Tercio wa ittu ya pinagstrat ne Pablo kidi ya sdrat.
Makikumusta nga pe kadakayu wa pada a mangurug ke Apu.

23E Gayo wa ittu ya managsangaili kiya se kadaya pada tada nga
mangurug, ay makikumusta pe kadakayu. Ay umman pe ke Erasto, nga
sareru kidi ya ili, se Curto nga wagi tada, makikumusta da pe kadakayu
kannén.

24E Apu Jesus kuma ya sumeng se magkalla kadakayu ngdmin. Amen.

Ya ammadayaw ne Pablo ke Apu Dios

25 Maday-dayaw we Dios nga ittu ya makabaal la mamaligda kadakayu
kiya angngurug nu gapu kiya Napiya nga Damag ga nebabanan ku
kadakayu panggap ke Jesu-Cristo. Ittu pe yan tu akkan na nepak-
pakammu nga palanu ne Dios kitun kam. 26 Ngamay kidi yin, ay
nepakammu win tu ndn na kiya nestirat ta babandn ne Dios kadaya

ngamin na il-ili, ta senu mangurug da pe yin. Ay ittu yan ya piyan ne
Dios nga akkan mataatay nga mawa.

27E Dios la ya sissa nga makammu ki ngdmin. Ay aggina lugud ya
day-dayawan tada ka &wan panda. Mawa tada yan gapu ke Jesu-Cristo.
Amen.

